
ᐊᔾᔨᒋᖖᒋᑕᖕᒐ ᐱᖖᒍᐊᖅᑕᐅᕙᑦᑐᓂᑦ 
ᑏᕖᒃᑯᑦ ᖃᕋᓴᐅᔭᒃᑯᓪᓗ, 
ᐱᖖᒍᐊᕈᓐᓇᖅᑐᑎᓪᓕ ᐱᓪᓚᕆᓐᓂᖅ 
ᐊᑎᓯᓗᑎ ᓂᐊᖅᑯᐊᔾᔭᐃᑯᑎ ᐃᔩᖕᓄᑦ 
ᓴᐳᔾᔨᓂᐊᖅᑐᒥᒃ. ᓂᐊᖅᑯᐊᔾᔭᐃᑯᑎ 
ᐱᖖᒍᐊᕈᑎᐅᑉ ᐃᓗᐊᓃᖅᑰᔨᑎᑎᔪᓐᓇᖅᑐᖅ. 
ᖃᐅᔨᓇᓱᐊᕈᓘᔭᕈᓐᓇᖅᑐᑎᑦ 
ᐱᖃᑕᐅᖅᑰᔨᔪᓐᓇᖅᑐᑎᓪᓗ ᐱᓪᓚᕆᑦᑐᓂ, 
ᑕᐃᒫᖕᒍᒻᒪ ᐃᓅᓯᑦᑎᓐᓂ. ᐱᓪᓚᕆᓐᓂᖅ 
ᐊᑐᖅᑕᐅᕙᑉᐳᖅ ᐱᖖᒍᐊᕈᑎᓂ 
ᖃᕋᓴᐅᔭᒃᑯᓪᓗ. 

ᖃᕋᓴᐅᔭᓕᕆᓂᖅ 
ᐱᖖᒍᐊᕈᑎᓕᕆᓂᕐᓗ 
ᐅᑭᐅᖅᑕᖅᑐᒥ 

ᖃ ᓄᐃᑦᑐᖅ 
ᐱᖖᒍᐊᕈᑎ 
ᖁᕕᐊᒋᓛᕆᕕᐅᒃ? 

ᖃᕋᓴᐅᔭᓕᕆᔭᕆᐊᒃᓴᖅ 
ᖁᕕᐊᒋᕕᐅᒃ? 
ᐃᖅᑲᓇᐃᔭᕈᒫᖅᐳᑎᖅᑲᐃ 
ᐃᖅᑲᓇᐃᔭᕐᕕᖕᒥᒃ 
ᐊᑎᓕᒻᒥ ᐱᖖᒍᐊᖅ. 
ᐱᖖᒍᐊᖅ ᐃᖅᑲᓇᐃᔭᕐᕕᒃ 
ᐸᓐᓂᖅᑑᕐᒦᑉᐳᖅ 
ᐱᖖᒍᐊᕈᑎᓕᐅᕐᕕᒃ. ᐃᓄᐃᑦ 
ᓄᓇᕗᒻᒥᓕᒫᖅ ᑖᒃᑯᓂᖕᒐ 
ᐱᖖᒍᐊᕈᑎᖃᑦᑕᖅᑐᑦ. 
ᐃᓕᒍᓐᓇᖅᑐᑦ ᐅᓂᒃᑳᓂᒃ, 
ᐅᖃᐅᓯᕐᓂᒃ, ᐱᖅᑯᓯᕐᓂᓪᓗ 
ᓄᓇᕘᒥ. 

ᐃᓚᖕᒋᑦ ᐱᖖᒍᐊᕈᑏᑦ 
ᐊᑐᖃᑦᑕᖅᑐᑦ ᖃᕋᓴᐅᔭᒃᑯᑦ 
ᐊᑎᓕᒻᒥᒃ ᐱᓪᓚᕆᓐᓂᖅ. 

ᐱᖖᒍᐊᖅ ᓴᖅᑮᕋᑖᓚᐅᖅᑐᖅ 
ᐱᓪᓚᕆᓐᓂᖅ ᖃᕋᓴᐅᔭᒃᑯᑦ ᐊᑎᓕᒻᒥ 
ᒧᕆᑎᐊᓐ ᕖᐋ. ᒧᕆᑎᐊᓐᒥ 
ᓂᐊᖅᑯᐊᔾᔭᐃᑯᑎᒥ ᐊᑎᓯᓗᑎ 
ᖃᐅᔨᔪᓐᓇᖅᑐᑎ ᐱᖕᒐᓲᔪᖅᑐᓂ 
ᐅᓂᒃᑳᓂᑦ. ᐃᓗᐊᓃᖅᑰᔨᓇᖅᑐᖅ 
ᐅᓂᒃᑳᑦ. ᐊᑐᓂᑦ ᐅᓂᒃᑳᑦ ᐊᔾᔨᒌᖕᒋᑦᑐᑦ, 
ᑲᓇᑕᒥᐅᑕᐅᓪᓗᑎᒃ. ᐊᑕᐅᓯᖅ 
ᐅᓂᒃᑳᖃᖅᐳᖅ ᐸᐅᓗᕐ ᒫᓐ, 
ᐃᖃᓗᓐᓂᒥᐅᑕᖅ ᐊᓐᓄᕌᖅᓯᒪᓲᖅ 
ᐊᔪᒐᖖᒍᐊᑎᑐᑦ. ᐸᐅᓗᕐ ᒫᓐ 
ᖃᐅᔨᒪᔭᐅᒻᒪᕆᓚᐅᖅᐳᖅ ᐃᖃᓗᓐᓂ 
ᖃᓗᕋᖃᑦᑕᕐᓂᖕᒐᓄᑦ ᐱᓱᕝᕕᒃᑯᑦ 
ᐊᒻᒪᓗ ᓱᕈᓰᑦ ᐱᖖᒍᐊᕐᕕᖕᒋᓐᓂᒃ 
ᐊᑦᑕᕐᓇᖅᑕᐃᓕᒪᑎᑦᑎᖃᑦᑕᕐᓂᖕᒐᓂ. 

ᐱᖖᒍᐊᖅ ᐃᓕᓐᓂᐊᕈᑎᐅᓯᓐᓈᖅᑐᖅ 
ᖃᕋᓴᐅᔭᒃᑯᑦ, ᐱᖃᓯᐅᑎᓪᓗᓂ 
Health NU. ᑖᓐᓇ ᐱᖖᒍᐊᕈᑎ 
ᐊᔪᕆᖅᓲᔾᔨᓪᓗᓂ ᐃᓄᓐᓂ 
ᓅᕋᑖᓂᒃ ᓄᓇᓕᖕᓂ ᐃᖅᑲᓇᐃᔮᓂᒃ 
ᐋᓐᓂᐊᖃᕐᓇᖕᒋᑦᑐᓕᕆᓂᕐᒥ. 
ᓄᓇᖖᒍᐊᖃᕆᓪᓗᓂ ᓯᓚᐅᓪᓗ 
ᖃᓄᐃᓐᓂᕆᓲᖕᒋᓐᓂᑦ ᐅᑭᐅᖅᑕᖅᑐᒥ 
ᓄᓇᓕᓐᓂ. 

ᑎᑎᕋᖅᑐᖅ ᑲᐃᑦᓚᓐ ᑐᕋᒻᕕᓚᐃ

ᓄᓇᕐᔪᐊᕗᑦ

ᐱᖖᒍᐊᖅ ᐃᑲᔫᑎᖃᖅᑯᖅ ᖃᕋᓴᐅᔭᓂ 
ᐊᔪᔾᔮᖕᒋᒻᒪᑕ ᐱᖖᒍᐊᕈᑏᑦ. 
ᖃᕋᓴᐅᔭᒃᑯᑦ ᐊᔪᖕᒋᔾᔪᑏᑦ 
ᐊᔪᖖᒋᑎᑦᑎᒻᒥᔪᑦ ᓄᓇᕘᒥ. ᐱᖖᒍᐊᖅ 
ᐊᐅᓚᑦᑎᒋᕗᖅ te(a)ch, ᓴᓇᔭᐅᓯᒪᔪᖅ 
ᒪᒃᑯᑦᑐᓄᑦ ᓄᓇᕗᒻᒥᐅᑕᓄᑦ. 
te(a)ch ᐃᑲᔫᑎᖃᖅᐳᖅ 
ᐃᓕᓐᓂᐊᕐᓂᕐᒥᒃ ᖃᕋᓴᐅᔭᓕᕆᓂᕐᒥᒃ 
ᐱᖖᒍᐊᕈᑎᓂᓪᓗ. ᐱᖖᒍᐊᖅ 
ᐅᖃᐅᔾᔨᕗᖅ te(a)ch ᖃᕋᓴᐅᔭᒃᑯᑦ 
ᐃᓕᓐᓂᐊᕈᑎᑐᐃᓐᓇᐅᖏᑉᐳᖅ 
ᖃᕋᓴᐅᔭᒃ. te(a)ch ᒪᒃᑯᑐᓂᑦ 
ᐅᖃᖅᐹᓪᓕᖅᑎᑦᑎᔪᖅ ᐃᓱᒪᓕᕆᓂᕐᒥᑦ 
ᐋᓐᓂᐊᑦᑕᐃᓕᑎᑦᓯᓂᕐᒧᑦ 
ᐃᒃᐱᓐᓂᐊᓂᕆᔭᕐᓂᓪᓗ 
ᑎᑎᕋᐅᔭᕐᓂᒃᑯᑦ. 

ᐱᖖᒍᐊᖅ ᐱᖖᒍᐊᕈᑎᐅᕗᖅ 
ᐱᓪᓚᕆᐅᓪᓗᓂᓗ 
ᐅᓂᒃᑳᖃᑎᒌᒍᓐᓇᕐᓂᕐᒥᒃ. 
ᐃᓕᓐᓂᐊᖅᑎᑦᑎᕗᑦ ᐃᓄᓐᓂᑦ 
ᖃᓄᖅ ᐊᑐᕈᓐᓇᕐᒪᖕᒑᑕ 
ᖃᕋᓴᐅᔭᕐᓂᒃ ᐅᓂᒃᑳᕈᓐᓇᕐᓂᐊᕐᒪᑕ 
ᐊᑐᖅᓯᒪᔭᕐᒥᓐᓂᒃᑕᐅᖅ! 

ᐃᓕᒃᑲᓐᓂᕈᒪᒍᕕᑦ, ᑕᑯᒋᐊᕈᓐᓇᖅᑕᐃᑦ 
pinnguaq.com.

ᐅᕝᕙᐅᑯᐊ ᐃᖅᑲᓇᐃᔮᕆᔪᓐᓇᖅᑕᑎᑦ 
ᐃᖅᑲᓇᐃᔭᕈᒪᓐᓂᕈᕕᑦ 
ᐱᖖᒍᐊᕈᑎᓕᐅᕐᕕᖕᒥᑦ ᓲᕐᓗ ᐱᖖᒍᐊᖅ:

ᑎᑎᕋᖅᑏᑦ ᐅᓂᒃᑳᓕᐅᖃᑦᑕᖅᑐᑦ 
ᑭᓲᓂᖕᒋᓐᓂᓪᓗ ᐱᖖᒍᐊᕈᑏᑦ, ᓲᕐᓗ 
ᑎᑎᕋᖅᑐᑎᑐᑦ ᐅᖃᓕᒫᒐᕐᒥᒃ.

ᐱᖖᒍᐊᕈᑎᓕᐅᖅᑐᑦ ᒪᓕᒐᖕᒋᓐᓂᒃ 
ᓴᓇᖃᑦᑕᖅᑐᑦ. ᓲᕐᓗ, ᖁᑦᑎᓐᓂᖕᒐ 
ᐋᖅᑭᒃᓱᕆᐊᖃᕐᓂᖕᒐᓗ 
ᖃᓄᐃᓕᖕᒐᓂᐊᕐᒪᖕᒑᑕ. 

ᐱᖖᒍᐊᕈᑎᓕᐅᖅᑏᑦ ᐊᑐᖃᑦᑕᖅᐳᑦ 
ᖃᕋᓴᐅᔭᓕᐅᖅᑎᓄᑦ ᐊᑐᖅᑕᐅᓲᓂᒃ 
ᐅᖃᐅᓯᕐᓂᒃ ᐊᑎᓕᒻᒥᒃ ᓇᓗᓇᐃᕈᑏᑦ 
ᐱᖖᒍᐊᕈᑎᓕᐅᕐᓂᐊᖅᑎᓪᓗᒋᑦ.

ᑎᑎᕋᐅᔭᖅᑏᑦ ᑎᑎᕋᐅᔭᖃᑦᑕᖅᐳᑦ 
ᑕᑯᕙᑦᑕᔅᓯᓐᓂ ᐱᖖᒍᐊᖅᑎᓪᓗᓯ.

ᓴᓇᔪᑦ ᕿᒥᕐᕈᐊᖃᑦᑕᖅᐳᑦ 
ᓴᓇᔭᐅᔪᓕᒫᓂᑦ 
ᐱᔭᕇᕋᓗᐊᕐᒪᖕᒑᑕ! 

ᓯᓚᐃᓐᓇᕐᒨᖅᑎᐅᓇᓱᒃᑐᖅ 
ᐊᔪᕆᓐᓃᕆᐅᖅᓴᓲᖅ 
ᓯᓚᐃᓐᓇᕐᒨᖅᑎᐅᔪᒪᓪᓗᓂ. 
ᐃᓕᓐᓂᐊᓚᐅᖅᖢᑎᒃ ᑭᓯᐊᓂ 
ᐊᓂᕐᓂᖃᕐᓇᖖᒋᑦᑐᓕᐊᕈᓐᓇᖅᓯᓲᖑᕗᑦ. 
ᓯᓚᑦᑐᖅᓴᕐᕕᒡᔪᐊᕐᒥ 
ᐃᓕᓐᓂᐊᖅᓯᒪᔭᕆᐊᓕᒃ 
ᑭᓪᓕᓯᓂᐊᖅᑎᐅᓂᕐᒥᒃ 
ᖃᐅᔨᓴᖅᑎᐅᓂᕐᒥᓪᓗ, ᐊᒻᒪᓗ ᑎᒥᖓ 
ᖃᓄᐃᖏᑦᑑᑦᑎᐊᕆᐊᖃᖅᖢᓂ.

2017−ᒥ, ᓯᐊᓯ 
ᐃᓚᒋᔭᐅᖃᑕᐅᓕᓚᐅᖅᓯᒪᕗᖅ 72−
ᓄᑦ ᓂᕈᐊᖅᑕᐅᔪᕕᓂᕐᓄᑦ, ᒪᕐᕉᖕᓂᒃ 
ᓯᓚᐃᓐᓇᕐᒨᖅᑎᓂᒃ ᕿᓂᓕᖅᑎᓪᓗᒋᑦ. 
4,000−ᖏᓐᓃᑦᑐᑦ ᐃᓄᐃᑦ ᑖᒃᑯᓄᖓ 
ᐃᖅᑲᓇᐃᔮᕐᓄᑦ ᐆᒃᑐᓚᐅᖅᓯᒪᔪᑦ. 
ᐅᐊᑲᓪᓚᖔᒃ ᑖᓐᓇ ᓄᓇᕗᒻᒥᐅᑕᑯᓗᒃ!

ᓯ ᐊᓯ ᑰᕕᒃ ᐊᐃᔪ 
ᓯᕗᓪᓕᖅᐹᑦᑎᐊᖑᓪᓗᓂ 
ᓄᓇᕘᒥᐅᑕᐅᓪᓗᓂ 

ᓯᓚᐃᓐᓇᕐᒨᖅᑎᖖᒍᑐᐃᓐᓇᕆᐊᓕᒃ. 
ᐃᖃᓗᖕᓂ ᐃᓅᓚᐅᖅᓯᒪᔪᖅ 
ᐊᒻᒪᓗ ᐱᕈᖅᓴᓚᐅᖅᓯᒪᓪᓗᓂ 
ᒥᑦᑎᒪᑕᓕᖕᒥ ᐊᒻᒪ ᑭᖖᒐᕐᓂ. ᓯᐊᓯ 
ᓯᓚᐃᓐᓇᕐᒨᖅᑎᐅᔪᒪᓕᓚᐅᖅᓯᒪᕗᖅ 
ᑕᐃᒪᖖᒐᓂᑦ 9−ᓂᒃ ᐊᕐᕌᒍᑖᓚᐅᖅᓯᒪᒐᒥ.

ᓯᐊᓯ ᐊᓂᕐᓂᖃᕐᓇᖕᒋᑦᑐᒥ ᑕᑯᔪᒪᔪᖅ 
ᓇᖕᒥᓂᖅ. ᐃᒪᐃᓕᓚᐅᖅᑐᖅ, 
“ᐊᓂᕐᓂᖃᕐᓇᖖᒋᑦᑐᓕᐊᕈᒪᔪᖓ 
ᐊᒻᒪᓗ ᐅᖁᒪᐃᓐᓂᖃᖖᒋᓐᓂᕐᒥᒃ 
ᐃᒃᐱᒍᓱᓛᕈᒪᔪᖓ.”

ᓯᓚᐃᓐᓇᕐᒨᖅᑏᑦ ᐃᓛᓐᓂ 
ᐊᓂᕐᓂᖃᕐᓇᖕᒋᑦᑐᒦᓲᑦ ᐱᓇᓱᐊᕈᓯᒐᓴᖕᓄᑦ 
ᐅᕝᕙᓘᓐᓃᑦ ᑕᖅᑭᒐᓴᖕᓄᑦ. 
ᐃᓱᒪᖃᑦᑎᐊᕆᐊᖃᖅᑐᑎᑦ ᐊᒻᒪᓗ 
ᑎᒦᑦ ᖃᓄᐃᖖᒋᑦᑎᐊᕆᐊᖃᖅᖢᓂ 
ᓯᓚᐃᓐᓇᕐᒨᖅᑎᐅᓂᐊᕈᕕ.

ᑎᒦᑦ 
ᖃᓄᐃᖕᒋᑦᑎᐊᕆᐊᖃᕐᓂᖓ
ᐊᓂᕐᓂᖃᕐᓇᖕᒋᑦᑐᓕᐊᕐᓂᐊᕈᕕᑦ, 
ᓯᓚᐃᓐᓇᕐᒨᖅᑏᑦ ᐱᓕᒻᒪᒃᓴᕐᔪᐊᕆᐊᖃᖅᑐᑦ, 
ᐊᐅᓚᐃᓐᓇᕐᓗᑎᑦ, ᐊᒻᒪᓗ 
ᐃᖃᐃᓕᓴᖅᐸᓪᓗᑎᑦ. 
ᖃᐅᑕᒫᖅ ᐃᖃᐃᓕᓴᖃᑦᑕᖅᑐᑦ 
ᐊᓂᕐᓂᖃᕐᓇᖏᑦᑐᒦᖢᑎᒃ. ᓯᓚᐃᓐᓇᕐᒨᖅᑏᑦ 
ᐅᓪᓚᖖᒍᐊᕈᑎᓂᒃ ᐊᑐᖅᖢᑎᒃ 
ᐃᖃᐃᓕᓴᖅᐸᒃᐳᑦ. ᑕᕝᕗᖓ ᐃᖕᒥᓂᒃ 
ᐊᓄᒋᐊᓖᑦ ᖃᖓᑦᑕᖅᐸᓪᓕᐊᓂᐊᖏᓐᓇᒥᒃ 
ᐃᖃᐃᓕᓴᕐᓂᕐᒥᓂᒃ.

ᓂᕿᑦᑎᐊᕙᖕᓂᒃ ᓂᕆᖃᑦᑕᕆᐊᖃᕆᕗᑦ 
ᑕᒫᓂ ᓄᓇᒦᓐᓂᕐᒥᓂ ᐊᒻᒪᓗ 
ᐊᓂᕐᓂᖃᕐᓇᖏᑦᑐᒦᓐᓂᕐᒥᓂ. 
ᓯᓚᐃᓐᓇᕐᒨᖅᑏᑦ 
ᐊᓂᕐᓂᖃᕐᓇᖏᑦᑐᒦᓕᕌᖓᑕ ᓴᐅᓂᖏᑦ 
ᐊᕿᒡᓕᓲᑦ. ᓴᐅᓂᖏᑦ ᓴᖖᒌᓐᓇᖁᓪᓗᒋᑦ 
ᓯᓚᐃᓐᓇᕐᒨᖅᑏᑦ ᓂᕆᖃᑦᑕᖅᑐᑦ ᓂᕿᓂᒃ 
ᓴᐅᓂᕐᒧᑦ ᓴᖖᒋᒃᑎᓴᐅᑎᓕᖕᓂᒃ, ᓲᕐᓗ ᐃᒻᒧᒃ 
ᐊᒻᒪᓗ ᔫᒍᑦ, ᐊᒻᒪᓗ ᓂᖀᑦ ᕙᐃᑕᓐ D−ᓖᑦ, 
ᓲᕐᓗ ᐃᖃᓗᐃᑦ ᐊᒻᒪᓗ ᐳᕌᑲᓕ. 

ᓯᓂᑦᑎᐊᖃᑦᑕᕆᐊᖃᕆᕗᑦ 
ᓯᓚᐃᓐᓇᕐᒨᖅᑎᐅᑉ ᑎᒥᐊ 
ᐃᓱᒪᖓᓗ ᓴᖖᒋᔫᖁᓪᓗᒍ. 
ᐊᓂᕐᓂᖃᕐᓇᖏᑦᑐᒦᑎᓪᓗᒋᑦ, 
ᓯᓂᓲᖑᕗᑦ ᕿᐱᖏᑦ ᐃᒡᓕᕐᒧᑦ 
ᕿᓚᒃᑐᖅᓯᒪᓪᓗᑎᒃ. ᑕᐃᒪᓐᓇ ᓯᓂᓲᖑᕗᑦ 
8−ᓄᑦ ᐃᑲᕐᕋᓄᑦ ᑕᖃᐃᖅᓯᕈᓐᓇᕐᓂᐊᕐᒪᑕ 
ᖃᖓᑦᑕᖅᐸᓪᓕᐊᖖᒋᓪᓗᑎᒃ.

ᐃᓱᒪ ᓴᖖᒋᔫᒋᐊᖃᕐᓂᖓ
ᓯᓚᐃᓐᓇᕐᒨᖅᑏᑦ ᐃᖅᑲᓇᐃᔮᖏᑦ 
ᐊᒃᓱᐊᓗᒃ ᐱᔭᕐᓂᖏᑦᑐᑦ. 
ᐱᕐᔪᐊᕌᓗᖕᓂᒃ ᐱᔭᕐᓂᖏᑦᑐᐊᓗᖕᓂᒡᓗ 
ᐱᓕᕆᐊᖃᖃᑦᑕᕆᐊᖃᖅᐳᑦ. ᐃᓱᒪᖕᒋᑦ 
ᐊᒃᓱᕈᓗᐊᓕᑐᐃᓐᓇᕆᐊᓖᑦ ᐃᖅᑲᓇᐃᔮᒥᓂᒃ 
ᐱᑦᑎᐊᕆᐊᖃᕐᓂᖅ ᐅᖁᒪᐃᒃᓴᕐᓇᕐᒪᑦ. 

ᐱᖃᓐᓂᕆᔭᕐᒥᓂ ᐃᓚᒥᓂᒡᓗ 
ᕿᒪᒃᓯᓯᒪᑯᑖᖃᑦᑕᕆᐊᓖᑦ, 
ᐊᓂᕐᓂᖃᕐᓇᖏᑦᑐᒦᓐᓂᕐᒥᓄᑦ 
ᐅᕝᕙᓘᓐᓃᑦ ᓄᓇᒥᐅᒐᓗᐊᖅ ᐊᖏᕐᕋᖓᑕ 
ᐅᖓᓯᒋᔭᖓᓃᒋᐊᖃᕐᓂᖏᓐᓄᑦ 
ᐱᓕᒻᒪᒃᓴᓕᖅᑎᓪᓗᒋᑦ. ᐃᓄᑑᖅᑰᔨᓕᓲᑦ 
ᐊᒻᒪᓗ ᓄᒫᑦᑕᒍᓐᓇᖅᖢᑎᒃ. 
ᓯᓚᐃᓐᓇᕐᒨᖅᑏᑦ ᐃᒃᐱᒋᔭᕐᒥᓂᒃ 
ᑎᑎᕋᐅᓯᖃᖃᑦᑕᖁᔭᐅᔪᑦ. ᑕᒪᒃᑯᐊ 
ᐃᒃᐱᒋᔭᑎᑦ ᐃᓱᒻᒥᐅᑎᒃᓴᑎᓪᓗ 
ᑎᑎᕋᖃᑦᑕᕈᕕᒋᑦ ᐃᓱᒪᐃᑦ 
ᓴᖖᒌᓐᓇᕈᓐᓇᖅᑐᖅ.

ᓯᓚᐃᓐᓇᕐᒨᖅᑏᑦ 
ᐅᐸᓗᖓᐃᖅᓯᒪᔭᕆᐊᖃᖅᐳᑦ 
ᐅᓗᕆᐊᓇᖅᑐᒧᑦ ᑎᑭᐅᑎᔪᓐᓇᕐᒪᑕ 
ᐊᒻᒪᓗ ᐃᓱᒪᓕᐅᕈᓐᓇᑦᑎᐊᕆᐊᖃᖅᖢᑎᑦ. 
ᓯᐊᓯ ᑰᕕᒃ ᐊᐃᔪ ᐅᖃᓚᐅᖅᑐᖅ 
ᐅᑭᐅᖅᑕᖅᑐᒥ ᐱᕈᖅᓴᕐᓂᑰᓂᕐᒥᓄᑦ 
ᐅᐸᓗᖓᐃᖅᓯᒪᑦᑎᐊᕈᓐᓇᓚᐅᖅᑐᖅ 
ᐱᔭᕐᓂᖏᑦᑐᓂᒃ 
ᐆᒃᑐᕋᖅᑎᑕᐅᑲᑕᒃᑎᓪᓗᒍ, ᐊᒻᒪᓗ 
ᓂᕈᐊᖅᑕᐅᖃᑕᐅᔪᓐᓇᖅᓯᓚᐅᖅᖢᓂ. 

“ᐃᖅᑲᐅᒪᔪᖓ 
ᐃᒡᓗᓕᐅᖖᒍᐊᖃᑦᑕᓚᐅᕐᓂᑦᑎᓐᓂᒃ, ᐊᒻᒪᓗ 
ᐊᓐᓇᐅᒪᔾᔪᑏᑦ ᐃᓕᓚᐅᖅᑕᒃᑲ ᐊᑖᑕᓐᓂᒃ, 
ᐊᑖᑕᒐᓗ ᐊᖑᓇᓱᒋᐊᖃᑎᒋᖃᑦᑕᖅᖢᒍ, 
ᐊᒻᒪᓗ ᖃᖅᑳᓗᓐᓂ ᐱᓱᖃᑦᑕᓚᐅᕐᓂᕗᑦ,” 
ᑕᐃᒪᓐᓇ ᐃᖅᑲᐅᒪᓂᕋᓚᐅᖅᑐᖅ. 

ᓯᐊᓯ ᓯᓚᐃᓐᓇᕐᒨᖅᑎᐅᓂᕐᒥᒃ 
ᐃᓕᓐᓂᐊᖅᖢᓂ, ᐊᓯᐊᓂᒃ ᐅᓪᓗᓕᒫᖅ 
ᐃᖅᑲᓇᐃᔮᖃᓚᐅᖅᓯᒪᔪᖅ. 
ᖃᖓᑦᑕᖅᑎᑕᐅᓯᒪᔪᓂᒃ ᐅᓄᖅᑐᐊᓗᖕᓂᒃ 
ᑲᒪᔨᐅᓚᐅᖅᑐᖅ. ᖃᐅᔨᓴᓲᖅ 
ᐅᓗᕆᐊᓇᖏᓪᓗᑎᒃ ᓄᓇᕐᔪᐊᕐᒥᒃ 
ᑲᐃᕙᑦᑎᐊᕋᓗᐊᕐᒪᖔᑕ. ᑐᕌᓐᑑᑉ 
ᓯᓚᑦᑐᖅᓴᕐᕕᒡᔪᐊᖓᓂ ᖃᐅᔨᓴᖅᑎᐅᓂᕐᒥᒃ 
ᐃᓕᓐᓂᐊᓚᐅᖅᑐᖅ. ᓯᐊᓯ ᐅᖃᓚᐅᖅᑐᖅ 
“ᐃᑲᔪᕈᒪᔪᖅ ᓇᖕᒥᓂᖅ ᖃᐅᔨᓴᖅᑕᐅᑎᓪᓗᒍ 
ᓯᕿᓂᕐᒥᒃ ᑭᐊᕙᑦᑎᔪᑦ, ᐊᒻᒪᓗ ᐃᓄᐃᑦ 
ᐊᑐᓲᖕᒋᑦ ᐱᕚᓪᓕᖁᓪᓗᒋ ᓄᓇᕐᔪᐊᑉ 
ᓯᓚᑖᓂ.” 

ᖃᓄᖅ  
ᓯᓚᐃᓐᓇᕐᒨᖅᑏᑦ 

ᑎᒥᑦᑎᐊᕆᓲᖕᒍᒻᒪᖕᒑᑕ 
ᐃᓱᒪᑦᑎᐊᕆᓲᖕᒍᒻᒪᖕᒑᑕᓗ

ᑭᓯᐊᓂ ᓯᓚᐅᑉ ᐊᓯᔾᔨᕐᓂᖓ 
ᐅᑭᐅᖅᑕᖅᑐᒥᑐᐃᓐᓇᐅᙱᑦᑐᖅ 
ᐊᒃᑐᐃᓯᒪᕗᖅ. ᓄᓇᕐᔪᐊᓕᒫᕐᒥ 
ᐊᒃᑐᐃᓯᒪᕗᖅ. ᐅᑯᐊ ᑕᒡᕙ ᓯᓚᐅᑉ 
ᐊᓯᔾᔨᓕᕐᓂᖓᓄᑦ ᐊᒃᑐᖅᑕᐅᓯᒪᔪᑦ ᐃᓄᓐᓄᑦ, 
ᓂᕐᔪᑎᓄᑦ, ᐱᕈᖅᑐᓄᓪᓗ ᓄᓇᕐᔪᐊᑦᑕ 
ᐃᓚᖏᓐᓂ:

●● ᑕᕆᐅᖏᑦ ᖁᒡᕙᕆᐊᖅᓯᒪᓕᖅᑐᑦ 
●● ᐊᓄᕆᕐᔪᐊᖅᑐᑦ ᐅᓕᕕᔾᔪᐊᖅᑐᓪᓗ, 

ᐃᓚᖏᑦ ᓄᓇᖃᕐᕕᐅᔪᓂᒃ
●● ᓄᓇᐃᓐᓇᕐᒥ ᐃᑯᐊᓛᖅᑐᑦ 

ᓇᓂᑐᐃᓐᓇᖅ ᓄᓇᕐᔪᐊᕐᒥ

ᖃᓄᖅ ᓯᓚᐅᑉ 
ᐊᓯᔾᔨᖅᐸᓪᓕᐊᓂᖓ 
ᓄᓇᕐᔪᐊᑦᑎᓐᓂ 
ᐊᒃᑐᐃᓯᒪᕙ?
ᑎᑎᕋᖅᑐᖅ ᔪᐊᑕᓐ ᕼᐊᑉᒪᓐ

ᓯ ᓚᐅᑉ ᐊᓯᔾᔨᖅᐸᓪᓕᐊᓂᖓ 
ᓄᓇᕐᔪᐊᑦᑕ ᓯᓚᖓᓐᓂᒃ ᐃᒪᖓᓂᒡᓗ 
ᐊᓯᔾᔩᕙᓪᓕᐊᓛᖅᑐᖅ 

ᓯᕗᓂᒃᓴᑦᑎᓐᓄᑦ. ᐅᑭᐅᖅᑕᖅᑐᒥ, 
ᑕᒪᒃᑯᐊ ᐊᓯᔾᔨᖅᐸᓪᓕᐊᓂᖏᑦ 
ᑕᑯᓯᒪᓕᖅᑕᕗᑦ. ᐆᒃᑑᑎᒋᓗᒍ, 
ᓄᓇᐃᑦ ᐃᓚᖏᓐᓂ ᐅᑭᐅᒃᑯᑦ 
ᓂᒡᓚᓱᙱᓐᓂᖅᓴᐅᕙᓕᖅᑐᑦ, 
ᓯᑯᖃᑯᑖᖏᓐᓂᖅᓴᐅᕙᓕᖅᖢᑎᒡᓗ.

ᓯᓚᐅᑉ ᖃᓄᐃᓐᓂᖓ 
ᐅᒡᕙᓘᓐᓃᑦ ᓯᓚᐅᑉ 
ᐱᐅᓯᖓ?
ᓯᓚᐅᑉ ᖃᓄᐃᓐᓂᖓ 
ᑕᕝᕙᑦᑕᐃᓐᓇᐅᔪᖅ. ᓯᓚᐅᑉ ᐱᐅᓯᖓ 
ᖃᐅᔨᓴᕈᑕᐅᕗᖅ ᐊᕐᕌᒍᒐᓴᑦ ᓯᓚᐅᑉ 
ᐱᐅᓯᕆᓯᒪᔭᖏᓐᓂᒃ.

ᑕᕆᐅᖏᑦ ᖁᒡᕙᕆᐊᖅᓯᒪᓕᖅᑐᑦ
ᓯᓚᐅᑉ ᐊᓯᔾᔨᖅᐸᓪᓕᐊᓂᖓ 
ᐅᖅᑰᓯᕚᓪᓕᕈᑕᐅᓕᖅᑐᖅ. 
ᑕᒪᒃᑯᐊ ᓯᑯᑦ ᐊᐳᑏᓪᓗ 
ᐊᐅᖕᓂᖅᓴᐅᕙᓕᖅᑐᑦ ᑕᐃᔅᓱᒪᓂᓂᑦ. 
ᖁᐊᒃᑲᓐᓂᖅᐸᒐᑎᒡᓗ. 

ᐊᐅᒃᐸᓪᓕᐊᔪᑦ ᐊᐳᑎᑦ ᓯᑯᓪᓗ 
ᑕᕆᐅᕐᒧᐊᖅᐸᒃᑐᑦ. ᑕᕆᐅᖅ 
ᐃᒪᖃᕐᓂᖅᓴᐅᓕᕌᖓ ᐃᒪᖓ ᖁᒡᕙᕆᐊᖅᐸᒃᑐᖅ 
ᓯᒡᔭᓂ. ᑕᕆᐅᖃᕐᓂᖅᓴᐅᓕᖅᑐᖅ 
ᐊᑲᐃᓪᓕᐅᕐᔪᐊᕈᑕᐅᔪᓐᓇᖅᑐᖅ.

ᓄᓇᕐᔪᐊᕐᒥ ᐊᒥᓱᑦ ᕿᑭᖅᑕᑦ ᐊᒃᑐᖅᑕᐅᓂᖃᖅᑐᑦ 
ᑕᕆᐅᖅ ᖁᒡᕙᕆᐊᖅᓯᒪᓂᖓᓄᑦ. ᐆᒃᑑᑎᒋᓗᒍ, 
ᐅᓇ ᕿᑭᖅᑕᖅ ᓄᓇᐅᑉ ᑭᕆᐸᑎ ᐃᓚᖓ. ᑖᓐᓇ 
ᕿᑭᖅᑕᖅ ᐸᓯᕕᒃ ᐃᒪᕕᖓᓃᑦᑐᖅ, ᐋᔅᑐᕋᐃᓕᐊ 
ᖃᓂᒋᔭᖓᓂ. ᑕᕆᐅᖃᓕᕐᓂᖅᓴᐅᓕᕐᓂᖓᓄᑦ 
ᓄᓇᖓᓄᑦ ᖄᒥᑦᑐᓐᓇᖅᑐᑦ.

ᑕᕆᐅᑉ ᐃᒪᖓ ᓄᓇᒧᐊᕌᖓᑦ, 
ᐃᒪᑦᑎᐊᕙᓄᐊᕈᓐᓇᖅᑐᑦ. ᐃᓄᐃᑦ 
ᓂᕐᔪᑎᓪᓗ ᐃᒪᑦᑎᐊᕙᒋᓚᐅᖅᑕᒥᖕᓂᒃ 
ᐃᒥᕈᓐᓇᐃᓪᓕᓇᔭᖅᑐᑦ.

ᑕᕆᐅᑦ ᐃᔾᔪᕐᓄᐊᕈᓐᓇᕐᒥᔪᑦ ᑕᕆᐅᕈᔫᓕᕐᓗᑎᒡᓗ. 
ᐊᒥᓲᓂᖅᓴᑦ ᐱᕈᖅᑐᑦ ᐱᕈᕈᓐᓇᙱᑦᑐᑦ 
ᐃᔾᔪᖓ ᑕᕆᐅᕈᔫᒃᐸᑦ. ᐃᓱᒪᒋᓗᒍ 
ᓄᓇᑦᑎᓐᓂ ᐃᔾᔪᖓ ᑕᕆᐅᖃᕐᓂᖅᐸᑦ 
ᐱᕈᖅᑐᑦ ᓲᕐᓗ ᑭᒍᑕᖏᕐᓇᑦ, ᑭᖕᒥᖕᓇᑦ, 
ᓄᓇᒥᓪᓗ ᐱᕈᖅᐸᒃᑐᑦ ᐱᑕᖃᕈᓐᓃᕋᔭᖅᑐᑦ 
ᐱᕈᕈᓐᓇᙱᒻᒪᑕ ᑕᕆᐅᓕᖕᓂ ᐃᔾᔪᕐᓂ. 
ᓂᕐᔪᑎᑦ ᐱᕈᖅᑐᓂᒃ ᓂᕆᕙᒃᑐᑦ ᓲᕐᓗ ᑐᒃᑐᑦ 
ᐅᒥᖕᒪᓪᓗ, ᐊᓐᓇᐅᒪᔪᓐᓇᕋᔭᙱᑦᑐᑦ. ᐃᓄᐃᓪᓗ 
ᑕᐃᒪᐃᑦᑐᓂᒃ ᐱᕈᖅᑐᓂᒃ ᓂᕐᔪᑎᓂᒡᓗ 
ᓂᕆᔪᓐᓇᐃᓪᓕᓇᔭᕆᓪᓗᑎᒃ.

ᐊᓄᕆᕐᔪᐊᖅᑐᑦ ᐅᓕᕕᔾᔪᐊᖅᑐᓪᓗ 

ᐊᓄᕆᕐᔪᐊᑦ ᐊᑲᐃᓪᓕᐅᕈᑕᐅᔪᓐᓇᕐᒥᔪᑦ 
ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ. 
ᓯᓚᐅᑉ ᖃᓄᐃᖃᑦᑕᕐᓂᕆᔭᖏᑦ 
ᐱᓗᐊᖅᐸᓪᓕᐊᓕᖅᑎᓪᓗᒋᑦ, 
ᐊᓄᕆᕐᔪᐊᑦ ᓴᙱᓂᖅᓴᐅᓕᖅᐸᓪᓕᐊᔪᑦ 
ᐊᓄᕆᕐᔪᐊᕋᔪᖕᓂᖅᓴᐅᓕᖅᐸᓪᓕᐊᓪᓗᓂᓗ. 
ᑕᐃᒪᐃᑉᐸᒃᐳᑦ ᓯᓚ ᐅᖅᑰᓂᖅᓴᐅᓕᕐᓂᖓᓄᑦ 
ᐃᒪᐃᑦ ᑎᒡᔭᐅᕐᓂᖅᓴᐅᓕᕐᒪᑕ 
ᑕᕆᐅᕐᒥᙶᖅᑐᓂᒃ ᓴᙱᓂᖅᓴᓂᒃ 
ᐊᓄᕆᓕᐅᖅᐸᓪᓕᐊᓪᓗᑎᒃ. ᑕᒪᓐᓇ ᐃᒪᖅ 
ᓄᓇᒧᑦ ᐅᑎᖅᐸᒃᑐᖅ, ᓴᙱᔪᓄᑦ ᐊᓄᕆᑎᒍᑦ 
ᒪᖁᕐᔪᐊᖅᑐᑎᒍᓪᓗ. ᒪᖁᕐᔪᐊᖅᐸᑦ 
ᐅᓕᕕᔾᔪᐊᕈᓐᓇᖅᑐ.

2017-ᖑᑎᓪᓗᒍ, ᐊᓄᕆᕐᔪᐊᕌᓗᐃᑦ ᑕᐃᔭᐅᔪᑦ 
ᕼᐅᕆᑲᐃᓐᓂᒃ ᒪᖁᕐᔪᐊᕈᑕᐅᓚᐅᖅᓯᒪᔪᑦ 
ᐊᒥᐊᓕᑲᑦ ᓄᓇᖓᓐᓂ ᒪᓕᕐᔪᐊᕌᓗᐃᓪᓗ 
ᓄᓇᒧᑦ ᑎᑭᖦᖢᑎᒃ. ᒪᖁᖕᓂᖓᑦ 
ᒪᓕᐊᓗᐃᓪᓗ ᓄᓇᒥᒃ ᐃᒪᕈᐃᓪᓗᑎᒃ 
ᓱᕋᐃᓚᐅᖅᓯᒪᔪᑦ ᓄᓇᐅᑉ ᓯᒡᔭᖅᐸᓯᖏᓐᓂᒃ. 
ᐊᒥᓱᑦ ᐃᓄᐃᑦ ᐊᖏᕐᕋᖃᕈᓐᓃᖅᖢᑎᒃ 
ᖃᑭᒪᓇᓱᐊᕈᑎᖃᕈᓐᓃᖅᖢᑎᒡᓗ.

•	 climatechangenunavut.ca
•	 climatekids.ca
•	 earthday.org

ᐃᓕᓐᓂᐊᒃᑲᓐᓂᕈᒪᕕᑦ ᓯᓚᐅᑉ 
ᐊᓯᔾᔨᖅᐸᓪᓕᐊᓂᖓᓐᓂᒃ, ᖃᓄᕐᓗ 
ᐃᑲᔪᕈᓐᓇᕐᒪᖔᖅᐱᑦ ᓄᓇᕐᔪᐊᕗᑦ 
ᓴᐳᑎᓯᒪᓂᐊᕐᓗᒍ? ᖃᐅᔨᒋᐊᕐᓗᒍ 
ᑲᓱᕐᕕᒃ ᖃᕋᓴᐅᔭᒃᑯᒃ ᐅᓇ: 

ᐊᓄᕆᕐᔪᐊᕌᓗᐃᑦ ᐊᔾᔨᖖᒍᐊᒦᑦᑐᑎᑐᑦ 
ᐅᓕᕕᔾᔪᐊᖅᑎᑦᑎᔪᓐᓇᕐᒪᑕ, ᐊᔾᔨᖖᒍᐊᑐᑦ 
ᒪᑉᐱᖅᑐᒐᐅᑉ ᖁᓛᓂ. 

ᓄᓇᐃᓐᓇᕐᒥ ᐃᑯᐊᓛᖅᑐᑦ 

ᓄᓇᐃᓐᓇᕐᒥ ᐃᑯᐊᓛᖅᑐᑦ ᐊᐅᓚᑕᒃᓴᐅᙱᑦᑐᑦ. 
ᑭᓱᑐᐃᓐᓇᑦᑎᐊᕐᓂᒃ ᐊᖅᑯᓵᖅᑕᒥᖕᓂᒃ 
ᐃᑭᑎᑦᑎᔪᓐᓇᖅᑐᑦ. ᐊᕐᕌᒍᓂ ᐊᓂᒍᓵᖅᑐᓂ 
ᓄᓇᐃᓐᓇᕐᒥ ᐃᑯᐊᓛᕐᓂᖅᓴᐅᖃᑦᑕᓕᖅᑐᑦ 
ᓄᓇᓂ ᐊᒥᓱᓂ ᓄᓇᕐᔪᐊᕐᒥ. ᓯᐸᐃᓐᓂ, 
ᔫᕈᑉᒦᑦᑐᒥ ᐊᒥᓱᐊᓗᖕᓂᒃ ᓄᓇᐃᓐᓇᕐᒥ 
ᐃᑯᐊᓛᕈᔾᔨᓯᒪᔪᑦ ᐊᕐᕌᒍᓂ ᐊᓂᒍᖅᑐᓂ. 
ᖃᐅᔨᓴᖅᑎᑦ ᐃᓱᒪᔪᑦ ᓯᓚᐅᑉ 
ᐊᓯᔾᔨᖅᐸᓪᓕᐊᓂᖓᓄᑦ ᓯᐸᐃᓐᓂ ᓄᓇᖓ 
ᐅᖅᑰᓂᖅᓴᐅᓕᖅᖢᓂ ᐸᓂᕐᓂᖅᓴᐅᓕᖅᖢᓂᓗ. 
ᑕᐃᒪᐃᓕᕌᖓᑦ ᐃᑯᐊᓪᓚᒃᓵᓕᔪᓐᓇᕐᒪᑕ 
ᓯᐊᕐᒪᒃᓵᓕᓂᖅᓴᐅᓗᑎᒡᓗ.

ᓄᓇᐃᓐᓇᕐᒥ ᐃᑯᐊᓛᖅᑐᑦ ᓯᐸᐃᓐᓂ 
ᑐᖂᑦᑎᓚᐅᖅᑐᑦ ᓂᕐᔪᑎᓂᒃ, ᓲᕐᓗ 
ᐊᐃᐱᐅᕆᐊᓐ ᓕᖕᒃᔅ (ᓄᓇᐃᓐᓇᕐᒥᐅᑕᑦ ᑳᑦ) 
ᐊᒻᒪᓗ ᓯᐹᓂᔅ ᑳᔫᑦ. ᓄᓇᐃᓐᓇᕐᒥ ᐃᑯᐊᓛᖅᑐᑦ 
ᐊᑦᑕᕐᓇᕈᓐᓇᕐᒥᔪᑦ ᑐᖁᔾᔪᑕᐅᔪᓐᓇᖅᖢᑎᒡᓗ 
ᐃᓄᖕᓄᑦ ᐊᖏᕐᕋᖃᖅᑐᑦ ᓇᐹᖅᑐᓕᕐᔪᓄᑦ 
ᖃᓂᑦᑐᓄᑦ. 

ᐊᐱᖅᑯᑕᐅᒐᔪᒃᑐᑦ

ᖃᕆᓴᐅᔭᒃᑯᑦ ᖃᓄᖓᓴᖅᑎ ᖃᓄᐃᓕᐅᖃᑦᑕᕐᒪᑦ?

ᐅᑯᐊᖑᕗᑦ ᐃᓚᖏᑦ ᐆᒃᑑᑏᑦ ᑐᑭᓯᒃᑲᓐᓂᕐᓂᐊᕋᑦᑕ ᖃᕆᓴᐅᔭᒃᑯᑦ 
ᖃᓄᖓᓴᖅᑏᑦ ᖃᓄᐃᓕᐅᑐᐃᓐᓇᕆᐊᖃᕐᒪᖔᑦ:

ᖃᕆᓴᐅᔭᒃᑯᑦ ᖃᓄᖓᓴᕐᓂᖅ
ᖃᕆᓴᐅᔭᒃᑯᑦ ᖃᓄᖓᓴᕐᓂᖅ ᑭᓲᖕᒪᑦ? 

ᐊ ᓯᒥᒃ ᖃᓄᖓᓴᖕᓂᖅ ᑕᑯᓐᓈᕐᓗᒍᑐᐃᓐᓇᐅᖏᑦᑐᖅ. ᖃᕆᓴᐅᔭᒃᑯᑦ 
ᖃᓄᖓᓴᖅᑐᖃᓲᖑᕗᖅ ᐃᓄᒃ ᐅᐊᔭᓅᖅᑐᓂᒃ ᐊᑐᕐᓗᓂ ᐊᓯᒥᒃ 
ᐸᕝᕕᓴᒃᐸᑦ, ᑲᑉᐱᐊᓵᕆᒃᐸᑦ, ᐅᕝᕙᓘᓐᓃᑦ ᑲᖖᒍᓵᕆᒃᐸᑦ. ᖃᕆᓴᐅᔭᒃᑯᑦ 

ᖃᓄᖓᓴᕐᓂᕋᖅᑕᑦ ᐃᓄᓐᓂᒃ ᖃᐅᔨᒪᔭᖕᒋᓐᓂᒃ, ᐅᕝᕙᓘᓐᓃᑦ ᐋᓪᓚᓂᒃ. 

ᖃᕆᓴᐅᔭᒃᑯᑦ ᖃᓄᖓᓴᓲᖑᕗᑦ ᖃᕆᓴᐅᔭᐃᑦ ᐃᑭᐊᖅᑭᕕᖏᑦᑎᒎᖅᖢᑎᒃ. ᐊᒥᓱᑎᒍᑦ 
ᖃᕆᓴᐅᔭᒃᑯᑦ ᐃᑭᐊᖅᑭᕕᖕᓂᒃ ᐊᑐᖅᑐᒻᒪᕆᐊᓘᔪᒍᑦ. ᑕᐃᒪᐃᒻᒪᑦ, ᐃᓄᐃᑦ 
ᖃᓄᖓᓴᖅᑕᐅᔪᓐᓇᖅᐳᑦ ᐊᖏᕐᕋᖅᓯᒪᑎᓪᓗᒋᑦ, ᐃᓕᓐᓂᐊᖅᑎᓪᓗᒋᑦ ᐅᕝᕙᓘᓐᓃᑦ 
ᖃᖓᑐᐃᓐᓇᖅ ᖃᕆᓴᐅᔭᒃᑯᑦ ᐃᑭᐊᖅᑭᕕᖓᒎᓕᕌᖓᑕ.

ᖃᕆᓴᐅᔭᒃᑯᑦ ᖃᓄᖓᓴᕐᓂᖅ ᐃᓛᓐᓂ ᒪᓗᖕᓇᖅᑐᒧᐊᕈᑕᐅᔪᓐᓇᖅᐳᖅ. ᖃᕆᓴᐅᔭᒃᑯᑦ 
ᖃᓄᖓᓴᖅᑕᐅᓪᓗᓂ ᐃᒃᐱᒋᔭᑎᑦ ᐊᒃᑐᖅᑕᐅᔪᓐᓇᖅᐳᑦ, ᑕᐅᖅᑲᓕᕐᓗᑎᑦ, 
ᓯᓂᑦᑎᐊᕈᓐᓃᕐᓗᑎᑦ ᐅᕝᕙᓘᓐᓃᑦ ᓂᕆᑦᑎᐊᕈᓐᓃᕐᓗᑎᓗ. ᖃᕆᓴᐅᔭᒃᑯᑦ ᖃᓄᖓᓴᕐᓂᖅ 
ᓄᒫᓱᓕᕈᑕᐅᔪᓐᓇᖅᐳᖅ ᐊᒻᒪᓗ ᐃᓱᒫᓘᑕᐅᓕᕈᓐᓇᖅᐳᖅ. ᖃᕆᓴᐅᔭᒃᑯᑦ 
ᖃᓄᖓᓴᖅᑕᐅᒍᕕᑦ, ᐅᕝᕙᓘᓐᓃᑦ ᐊᓰᑦ ᑕᑯᒍᖕᓂ ᖃᕆᓴᐅᔭᒃᑯᑦ ᖃᓄᖓᓴᖅᑕᐅᔪᖅ, 
ᑕᑯᖖᒋᖖᒍᐊᑐᐃᓐᓇᔾᔮᖖᒋᓚᑎᑦ.

ᐱᔪᒪᓗᓂ ᐊᓐᓄᕋᐃᖖᒑᖖᒍᐊᖅᑐᓂᒃ. ᐃᕝᕕᖖᒍᐊᕐᒥᒃ 
ᐊᓐᓄᕋᐃᖖᒑᖖᒍᐊᖅᑐᒥᒃ ᑐᒃᓯᕋᕐᕕᐅᓐᓂᕈᕕᑦ, ᐅᖃᐅᓯᕆᓂᐊᖅᐸᐃᑦ 
ᑕᐃᒃᑯᓂᖓ ᑎᑎᕋᕐᕕᖕᓂᒃ ᐊᐅᓚᑦᓯᔨᐅᔪᒥᒃ, ᐊᒻᒪᓗ 
ᐃᓐᓇᕐᒧᑦ ᑕᑎᒋᔪᓐᓇᖅᑕᕐᓄᑦ ᐅᖃᐅᓯᕆᓗᒍ. ᐃᓐᓇᖅ ᐊᒻᒪᓗ 
ᐃᕝᕕᑦ ᐃᓱᒪᓕᐅᕈᓐᓇᖅᓯᓂᐊᖅᑐᓯ ᑕᒪᓐᓇ ᐸᓖᓯᒃᑯᓐᓄᑦ 
ᐅᖃᐅᓯᐅᓪᓗᐊᕐᒪᖔᑕ.

ᖃᓄᖓᓴᖅᑕᒥᓂᒃ ᑕᐃᓐᓇᖖᒍᐊᖑᓗᓂ. ᖃᓄᖓᓴᖅᑏᑦ 
ᑕᐃᒪᐃᓕᐅᓲᖑᕗᑦ ᑖᓐᓇ ᐃᓄᒃ ᖃᓄᖓᓴᖅᑕᖓ 
ᐊᑲᐅᖏᑦᑐᒦᓕᕈᓐᓇᕐᓂᐊᕐᒪᑦ ᐅᕝᕙᓘᓐᓃᑦ ᐊᐃᑉᐸᕇᖕᓂᖓ 
ᐊᑲᐅᖏᑦᑐᒦᓕᕈᓐᓇᕐᓂᐊᕐᒪᑦ.

ᓱᓕᖖᒋᑦᑐᒥᒃ ᐃᕝᕕᖖᒍᐊᓕᐅᕐᓗᓂ ᑎᑎᕋᕐᕕᒋᔭᐅᕙᒃᑐᒃᑯᑦ, 
ᖃᕆᓴᐅᔭᒃᑯᑦ ᑎᑎᕋᐅᑎᖏᑎᒍᑦ ᐅᕝᕙᓘᓐᓃ ᑭᒃᑯᑐᐃᓐᓇᕐᓄᑦ 
ᑕᑯᔭᐅᔪᓐᓇᖅᑐᓄᐊᕐᓗᓂ ᐃᓄᖕᒥᒃ ᖃᓄᖓᓴᕋᓱᒧᑦ.

ᐊᓯᒥᑕ ᖃᓄᐃᑦᑑᓂᖓᓂᒃ ᐃᓕᓯᓗᓂ, ᐊᔾᔨᖖᒍᐊᓕᖅᓯᓗᓂ, 
ᐅᕝᕙᓘᓐᓃᑦ ᑕᕐᕆᔭᐅᓯᐅᖅᓯᒪᔪᓂᒃ ᐋᖅᑭᒃᓯᓗᓂ ᐃᓄᒃ 
ᐋᓐᓂᕐᓂᐊᕐᒪᑦ ᑲᖖᒍᑦᑎᓐᓂᐊᕐᒪᓘᓐᓃᑦ.

ᐊᐅᓪᓚᖅᑎᑦᑎᖃᑦᑕᕐᓗᓂ ᐱᑦᑎᐊᖕᒋᑦᑐᓂᒃ ᐅᖄᓚᐅᑎᐊᓛᒃᑯᑦ 
ᑎᑎᕋᕐᓗᓂ, ᐊᔾᔨᖖᒍᓂᒃ ᓇᒃᓯᐅᔾᔨᓗᓂ, ᑕᕐᕆᔮᓂᒃ, ᐅᕝᕙᓘᓐᓃᑦ 
ᖀᒥᒍᓱᒃᑐᓂᒃ ᑎᑎᕋᐅᓯᖃᕐᓗᓂ ᖃᕆᓴᐅᔭᒃᑯᑦ ᑎᑎᕋᕐᕕᐅᔪᒃᑯᑦ.

ᐃᓕᖕᓅᖓᔪᑦ ᓴᐳᒻᒥᑦᑎᐊᒃᑭᑦ! 
●● ᐃᓱᒪᒋᓗᒋᑦ ᑭᓱᑦ 

ᓴᖅᑭᑎᒻᒪᖔᖅᐱᒋᑦ 
ᖃᕋᓴᐅᔭᓕᕆᔾᔪᑎᑎᒍᑦ.  
ᐋᓪᓚᓄᑦ ᑕᑯᔭᐅᖁᕕᐅᒃ?

●● ᐊᓯᔾᔨᕐᓗᒋᑦ ᓴᖅᑭᑕᒃᓴᓄᑦ 
ᐋᖅᑭᒃᓯᒪᐅᑎᑦ ᐋᓪᓚᑦ 
ᑕᑯᔪᓐᓇᕐᓂᐊᙱᒻᒪᑕ  
ᓴᖅᑭᑕᕐᓂᒃ.

ᖃᕆᓴᐅᔭᒃᑯᑦ ᖃᓄᖓᓴᖅᑕᐅᒍᒪ ᖃᓄᐃᓕᐅᕈᓐᓇᖅᐳᖓ? 
ᖃᕆᓴᐅᔭᒃᑯᑦ ᖃᓄᖓᓴᖅᑕᐅᒍᕕᑦ—ᐅᕝᕙᓘᓐᓃᑦ ᐊᓰᑦ ᖃᐅᔨᒪᔭᐃᑦ ᖃᓄᖓᓴᖅᑕᐅᒃᐸᑦ—
ᐃᒪᐃᓕᐅᕐᓂᐊᖅᐳᑎᑦ:

●● ᐊᓯᖕᓄᑦ ᐅᖃᐅᓯᕆᓗᒍ: ᐃᓐᓇᕐᒧᑦ 
ᑕᑎᒋᔪᓐᓇᖅᑕᕐᓄᑦ ᐅᖃᐅᓯᕆᓗᒍ, ᓲᕐᓗ 
ᐊᖓᔪᖅᑳᕐᓄᑦ, ᐃᓕᓴᐃᔨᖕᓄᑦ ᐅᕝᕙᓘᓐᓃᑦ 
ᓄᓇᖅᑲᑎᖕᓄᑦ. 

●● ᕿᒪᕉᑎᑐᐃᓐᓇᕐᓗᑎᑦ: ᖃᓄᖓᓴᖅᑏᑦ 
ᓱᖁᑎᒋᖖᒋᒃᑯᕕᒋᑦ ᑕᐃᓐᓇ ᓴᖖᒋᓂᖓ 
ᐊᖅᓵᖅᐸᐃᑦ. ᑭᓱᑐᐃᓐᓇᕐᒧᑦ 
ᐃᓱᒫᓗᒃᑎᑕᐅᒍᕕᑦ ᖃᕆᓴᐅᔭᐅᑉ 
ᐃᑭᐊᖅᑭᕕᖓᒍᑦ, ᖃᕆᓴᐅᔭᐃᑦ 
ᐅᖄᓚᐅᑎᐊᓛᓪᓘᓐᓃᑦ ᕿᒪᒃᓯᒪᓚᐅᑲᒃᑭᑦ. 

●● ᐃᒋᖖᒋᓪᓗᒍ: ᖃᓄᖓᓴᖅᑎᒧᑦ 
ᑭᐅᒋᐊᒃᓴᖅ ᐱᐅᖖᒋᑦᑑᒐᓗᐊᖅᑎᓪᓗᒍ, 
ᑕᐃᒃᑯᐊ ᖃᓄᖓᓴᖅᑎᒧᑦ ᐃᓕᖕᓄᑦ 
ᐊᐅᓪᓚᖅᑎᑕᕕᓂᖏᑦ ᐃᒋᑦᑕᐃᓕᒃᑭᑦ, 
ᐊᔪᕐᓇᖖᒋᑉᐸᑦ. ᐱᓯᒪᓗᒋᑦ ᑕᐃᓐᓇ 
ᖃᓄᖓᓴᖅᑎ ᐅᖃᐅᓯᕆᔪᒪᒍᕕᐅᒃ ᐊᒃᓱᐊᓗᒃ 
ᐃᑲᔫᑎᖃᕐᓂᐊᖅᑐᑦ.

●● ᖃᓄᖓᓴᖅᑎ ᐃᓕᖕᓅᖓᔪᓂᒃ 
ᑕᑯᔪᓐᓇᐃᓪᓕᑎᓪᓗᒍ: ᖃᕆᓴᐅᔭᐅᑉ 
ᐃᑭᐊᖅᑭᕕᖏᑦᑎᒎᖅᑐᑦ 
ᑕᑯᔪᓐᓇᐃᓪᓕᑎᑦᑎᔪᓐᓇᖅᑐᑦ 
ᑕᐃᒪᐃᑦᑐᒪᑐᐊᕈᕕᑦ. ᑕᐃᒪᓐᓇ 
ᐋᖅᑭᒃᓯᔪᓐᓇᖖᒋᒃᑯᕕᑦ, ᐊᓰᑦ ᑕᑎᒋᔪᓐᓇᖅᑕᐃᑦ 
ᐃᑲᔪᖅᑎᓐᓂᐊᖅᐸᐃᑦ. 

●● ᖃᕆᓴᐅᔭᒃᑯᑦ ᖃᓄᖓᓴᖅᑐᑦ 
ᐅᖃᐅᓯᕆᓗᒋᑦ: ᖃᕆᓴᐅᔭᒃᑯᑦ ᐊᓯᒥᒃ 
ᐅᖃᓪᓚᖃᑎᖃᕈᓐᓇᐅᑏᑦ, ᓲᕐᓗ Facebook, 
Instagram, ᐊᒻᒪᓗ YouTube, 
ᖃᕆᓴᐅᔭᒃᑯᑦ ᖃᓄᖓᓴᖅᑎᓂᒃ ᐊᒃᓱᐊᓗᒃ 
ᒪᓗᒍᓱᒃᑐᑦ. ᑖᓐᓇ ᖃᓄᖓᓴᖅᑎ ᑖᒃᑯᓇᖓᑦ 
ᐃᓚᓕᐅᑎᔾᔪᑎᖏᓐᓂᒃ ᐲᖅᓯᔪᓐᓇᖅᑐᑦ. 
ᐊᓯᖕᓄᑦ ᐃᑲᔪᖅᑕᐅᔪᒪᒋᑦ ᖃᓄᖓᓴᖅᑎ 
ᐅᖃᐅᓯᕆᔪᓐᓇᕐᓂᐊᕋᖕᓂ.

ᖃᓄᖓᓴᖅᑎᓕ 
ᐱᖃᓐᓂᕆᒍᖕᓂ?
ᐱᔭᕐᓂᖖᒋᒃᑲᓗᐊᖅᑎᓪᓗᒍ, ᐱᖃᓐᓂᕆᔭᐃᑦ 
ᖃᕆᓴᐅᔭᒃᑯᑦ ᖃᓄᖓᓴᖅᐸᑦ, 
ᐅᖃᐅᑎᓇᓱᖕᓂᐊᖅᐸᐃᑦ ᑕᐃᒪᐃᓕᐅᕐᓂᖅ 
ᓈᒻᒪᖏᓐᓂᖓᓂᒃ. ᐅᖃᐅᑎᓇᓱᖕᓂᐊᖅᐸᐃᑦ 
ᖃᓄᖓᓴᖅᑕᐅᓪᓗᓂ ᐊᒃᓱᐊᓗᒃ 
ᐋᓐᓂᕐᓇᕐᓂᖓᓂᒃ. ᐱᖃᓐᓂᕆᔭᐃᑦ 
ᐃᖅᑲᐃᑎᒃᑲᓐᓂᕐᓂᐊᕆᕙᐃᑦ 
ᖃᓄᖓᓴᕐᓂᖓ ᐅᖃᐅᓯᐅᒃᐸᑦ 
ᐃᓯᕈᓐᓇᐃᓪᓕᑎᑕᐅᓂᐊᕐᓂᖓᓂᒃ ᐅᕝᕙᓘᓐᓃᑦ 
ᓱᑰᖅᑕᐅᔾᔪᑎᒋᑐᐃᓐᓇᕆᐊᖃᕐᓂᖓᓂᒃ 
ᐃᓕᓐᓂᐊᕐᕕᖕᒥ, ᐅᕝᕙᓘᓐᓃᑦ ᐱᕋᔭᖕᓂᕐᒧᑦ 
ᐸᓯᔭᒃᓴᖖᒍᖅᑎᑕᐅᑐᐃᓐᓇᕆᐊᖃᕐᓂᖓᓂᒃ.

ᐅᓇ ᐱᒻᒪᕆᐅᓂᖅᐹᖅ, ᖃᕆᓴᐅᔭᒃᑯᑦ 
ᖃᓄᖓᓴᖅᑐᒥᒃ ᖃᐅᔨᒍᕕᑦ, ᐃᓚᓕᐅᑎᑦᑕᐃᓕᒋᑦ. 
ᑕᐃᓐᓇ ᖃᓄᖓᓴᖅᑕᐅᔪᖅ ᐃᑲᔪᕋᓱᖔᕈᒃ. 
ᖃᓄᖓᓴᖅᑐᖃᖅᑎᓪᓗᒍ ᐅᖃᐅᓯᐅᔪᓐᓇᕐᒥᔪᖅ. 
ᐊᓯᒥᒃ ᐅᖃᐅᓯᖃᕐᓗᓂ ᑭᓇᐅᓃᑦ 
ᖃᐅᔨᔭᐅᔾᔮᖏᑦᑐᖅ. 

ᐃᑲᔪᖅᑕᐅᔭᕆᐊᖃᖅᐲᑦ, ᐅᕝᕙᓘᓐᓃᑦ ᐊᓯᖕᓂᒃ 
ᖃᐅᔨᒪᔭᖃᖅᐱ ᐃᑲᔪᖅᑕᐅᔭᕆᐊᓕᖕᒥᒃ? ᐊᓯᖕᓄᑦ 
ᑕᑎᒋᔪᓐᓇᖅᑕᕐᓄ ᐅᖃᐅᓯᕆᓗᒍ ᐅᕝᕙᓘᓐᓃᑦ ᐅᖄᓚᓗᑎᑦ:

●● ᓄᓇᕗᒻᒥ ᑲᒪᑦᓯᐊᖅᑐᑦ ᐅᖄᓚᐅᑖ  
1-800-265-3333 

●● ᐸᓖᓯᒃᑯᑦ

●● ᓄᓇᔅᓯᓐᓂ ᐋᓐᓂᐊᕕᒃ

●● The Embrace Life Council  
http://inuusiq.com/resources/bullying/overview/

●● ᑲᓇᑕᒥ ᐅᓗᕆᐊᓇᖅᑐᓕᕆᓂᒧᑦ ᐱᔨᑦᑎᖅᑏᑦ: ᖃᕆᓴᐅᔭᒃᑯᑦ 
ᐅᖃᖃᑎᒋᓗᒋᑦ, ᐅᖄᓚᕕᒋᓗᒋᑦ ᐅᕝᕙᓘᓐᓃᑦ 
ᐅᖄᓚᐅᑎᐊᓛᒃᑯᑦ ᑎᑎᕋᕐᕕᒋᓗᒋᑦ 1-833-456-4566

ᖃᐅᔨᒪᕕᑦ?
ᓄᑕᐅᓂᖅᐹᑦ 

ᖃᐅᔨᓴᖅᑕᐅᓃᑦ ᐅᖃᖅᓯᒪᔪᑦ 
ᒪᒃᑯᑦᑐᑦ ᑕᓪᓕᒪᐅᒃᐸᑕ 
ᐊᑕᐅᓯᖅ ᖃᕆᓴᐅᔭᒃᑯᑦ 
ᖃᓄᖓᓴᖅᑕᐅᓯᒪᓂᑯ.

●● ᖃᕋᓴᐅᔭᓕᕆᔾᔪᑎᒃᑯᑦ ᓲᕐᓗ 
SnapChat ᐅᒡᕙᓘᓐᓃᑦ Instagram, 
ᖃᓄᐃᙱᓐᓇᓱᒋᔪᓐᓇᖅᑕᑦ 
ᓇᒃᓯᐅᔾᔨᔭᕆᐊᒃᓴᖅ ᐊᔾᔨᙳᐊᓂᒃ 
ᐅᓂᒃᑳᓂᒡᓘᓐᓃᑦ ᖃᐅᔨᒪᒐᕕᑦ 
ᕿᓚᒥᑯᓗᒃ ᐊᓯᐅᓂᐊᕐᓂᖏᓐᓂᒃ. 
ᑭᓯᐊᓂ ᓴᖅᑭᔮᖅᑐᖅ ᐊᔾᔨᓕᐅᖅᑕᐅᒃᐸᑦ, 
ᐊᔾᔨᙳᐊᖅ ᐊᓯᐅᖏᓐᓇᕈᓐᓇᖅᑐᖅ.

ᐅ ᕐᕈᑎᑦᑎᓂᖅ ᐊᐅᓚᔾᔭᒍᓐᓇᐃᓪᓕᑎᑦᑎᓗᓂ: 
WWE−ᖑᖏᑦᑐᖅ. ᑖᒃᑯᐊ 
ᓄᓇᕘᒥ ᐹᖖᒍᐊᖅᑏᑦ ᑲᓇᑕᒥᐅ 

ᐱᖖᒍᐊᕕᔾᔪᐊᕆᐊᖅᓯᒪᔪᑦ Winnipeg-ᒥ!

ᑎᓴᒪᐅᔪᖅᑑᔪᑦ ᓄᓇᕘᒥ ᐱᖖᒍᐊᕕᒡᔪᐊᖅᑐᓄᐊᓚᐅᖅᐳᑦ 
ᑲᓇᑕᒥ ᓵᓚᖃᖃᑦᑕᐅᑎᓇᓱᒃᑐᓄᑦ ᐋᒡᒌᓯ 9−ᒥᓂᑦ  
11-ᒧᓄᑦ ᐊᕌᒍᑦᑎᓐᓂ 2017-ᒥᑦ. ᐱᖖᒍᐊᖅᑏᑦ 
ᐱᒋᐊᖅᑲᒻᒥᓚᐅᖖᒋᓚᑦ ᐱᖖᒍᐊᕐᕕᒋᓂᐊᖅᑕᒥᑕ ᑐᖔᒍᑦ.

ᐹᖖᒍᐊᕐᓂᒃᑯᑦ 
ᓵᓚᖃᕋᓱᐊᕐᓂᖅ 
ᓄᓇᕘᒥ 
ᑎᑎᕋᖅᑐᖅ ᐹᓚ ᓱᕋᐃᓐᑲ

ᐹᖖᒍᐊᕐᓂᒃᑯᑦ ᓵᓚᖃᕋᓱᐊᕐᓂᖅ 
ᐱᖖᒍᐊᕈᓯᑐᖃᐅᕗᖅ 
ᓯᓚᕐᔪᐊᕐᒥ. ᐃᓗᑦᑐᖅᓯᒪᓪᓗᒋᑦ 
ᐃᒡᓗᓕᐊᕆᓯᒪᔪᑦ ᐊᑭᓐᓇᖏᑎᒍᑦ 
ᑎᑎᕋᐅᔭᖅᑕᐅᖃᑦᑕᖅᑐᑐᖃᐅᕗᑦ 
ᖄᖏᖅᑐᑦ 15,000 ᐊᕐᕌᒍᑦ. 
ᖄᖏᖅᑐᓂ, ᐹᖖᒍᐊᑐᓂ 
ᐊᑐᖅᑕᐅᕙᓚᐅᖅᐳᖅ 
ᐋᓐᓂᖅᑎᑦᑎᑦᑕᐃᓕᒪᔾᔪᑕᐅᓪᓗᓂ. 

ᑕᓪᓕᒪᐅᓚᐅᖅᐳᑦ ᓄᑲᑉᐱᐊᑦ ᐱᖓᓲᓪᓗᑎᒡᓗ 
ᓂᕕᐊᖅᓵᑦ ᐹᖖᒍᐊᖅᑎᓂᒃ ᐃᓚᐅᔪᑦ. 
ᑖᒃᑯᐊ ᐱᖖᒍᐊᖅᑏᑦ ᓄᓇᓕᖏᓂᑦ 
ᐊᔾᔨᒌᖏᑦᑐᓂᖖᒑᓚᐅᖅᐳᑦ ᐅᑯᓇᖖᒐᑦ, 
ᑲᖏᖅᖠᓂᕐᒥᑦ, ᐊᕐᕕᐊᓂᑦ, ᓴᓪᓕᕐᓂᑦ, 
ᐃᖃᓗᖕᓂᓪᓗ. ᓂᕈᐊᖅᑕᐅᓚᐅᖅᑐᑦ ᑖᒃᑯᐊ 
ᓄᓇᕘᒥ ᓵᓚᖃᕋᓱᒃᑐᓂᑦ ᐃᓚᐅᓚᐅᕐᒪᑕ, 
ᐃᖃᓗᖕᓂ ᓄᕕᐱᕆ 2016−ᖑᑎᓪᓗᒍ. 

ᐊᐅᔭᐅᑎᓪᓗᒍ 2017-ᒥ, ᐃᓚᒌᑦ 
ᖃᖓᑦᑕᓚᐅᖅᐳᑦ ᔮᔅᐳ, ᐊᓪᐴᑕᒧᑦ, 
ᐃᓚᓕᐅᑎᔭᖅᑐᖅᖢᑎᒃ ᐱᓕᒻᒪᒃᓴᔪᓄᑦ. 
ᑲᓇᑕᒥ ᓵᓚᖃᕋᓱᖃᑕᐅᓂᐊᖅᑎᓪᓗᒋᑦ, 
ᐱᖖᒍᐊᖅᑏᑦ ᐊᔪᖏᑦᑎᐊᕆᐊᖃᓚᐅᕐᒪᑕ 
ᐃᓱᒪᒥᒍᑦ ᑎᒥᒥᒍᓪᓗ!

ᔮᔅᐳᒥ, ᐱᖖᒍᐊᖅᑏᑦ ᐊᑐᖃᑦᑕᓚᐅᖅᑐᑦ 
ᖃᐅᑕᒫᑦ ᐅᑯᓂᖓ:

●● ᐅᓪᓚᒃᐸᒃᖢᑎᒃ ᐅᖓᓯᖕᓂᓕᖕᒧᑦ 5 
km ᒥᒃ ᖃᖅᑲᑎᒍᑦ ᐅᓪᓛᑕᒫᑦ.

●● ᐅᓪᓛᕈᒻᒥᑕᖅᐸᒃᖢᑎᒃ 
ᐆᒻᒪᕆᖕᓇᖅᑐᓂᒃ

●● ᐅᓪᓛᑕᒫᓪᓗ 
ᐱᓕᒻᒪᒃᓴᖅᑎᑕᐅᕙᒃᖢᑎᒃ 
ᐃᖃᐃᓕᓴᕐᕕᖕᒥ

●● ᓇᐃᓈᖅᓯᒪᔪᒥᒃ ᐅᓪᓗᕈᒻᒥᑕᖅᐸᒃᖢᑎᒃ
●● ᐅᓐᓄᓴᒃᑯᓪᓗ 

ᐱᓕᒻᒪᒃᓴᒃᑲᓐᓂᖅᐸᒃᖢᑎᒃ 
ᐃᖃᐃᓕᓴᕐᕕᖕᒥ

●● ᐅᓐᓄᕈᒻᒥᑕᖅᐸᒃᖢᑎᒃ
●● ᐱᓕᒻᒪᒃᓴᖅᑎᑕᐅᒃᑲᓐᓂᖅᐸᒃᖢᑎᒃ 

ᐅᓄᒃᑯᑦ ᐃᖃᐃᓕᓴᕐᕕᖕᒥ
●● ᐅᓐᓄᒃᑯᑦ ᑕᖃᐃᖅᓯᑲᐃᓐᓇᖅᐸᒃᖢᑎᒃ
●● ᓯᓂᒋᐊᖃᓕᖅᐸᒃᖢᑎ

ᐱᖓᓱᐊᖅᑎᖅᖢᑎᒃ ᐅᓪᓗᑕᒫᑦ 
ᐱᓕᒻᒪᒃᓴᕐᓂᕐᒥᒃ ᐱᔭᒃᓴᖃᐃᓐᓇᖃᑦᑕᓚᐅᖅᐳᑦ 
ᐱᔭᕆᐊᑐᓪᓗᓂᓗ. ᐱᓕᒻᒪᒃᓴᕐᓂᕐᒧᑦ 
ᑲᑎᕝᕕᐅᓯᒪᔪᖅ ᐱᖖᒍᐊᖅᑎᓄᑦ 
ᐱᓕᕆᔪᓐᓇᖅᑐᒋᔭᒥᑕ ᐅᖓᑎᐊᓗᐊᓄᑦ 
ᐱᓕᕆgᓚᐅᖅᐳᑦ.

ᐹᖖᒍᐊᕐᓂᖅ ᑲᓇᑕᒥ 
ᐊᔪᕐᓇᖏᑦᑐᑯᓘᖖᒋᓚᖅ, ᑭᓯᐊᓂ ᓄᓇᕗᑦ 
ᐱᖖᒍᐊᖅᑎᖏᑦ ᐱᓕᕆᑦᑎᐊᓚᐅᖅᐳᑦ! 
ᐱᖖᒍᐊᖅᑏᑦ ᐊᔪᕈᓐᓃᖅᐹᓪᓕᖃᑦᑕᓚᐅᖅᐳᑦ 
ᐱᖖᒍᐊᕐᓂᑕᒫᑦ ᓄᑖᓂᒡᓗ ᐃᓕᑦᑎᕙᒃᖢᑎᒃ 
ᑭᖑᓪᓕᕐᒥ ᐊᑐᕋᔭᖅᑕᒥᓂᒃ 
ᓵᓚᖃᕋᓱᓕᕐᓂᕐᒥᒃᐸᑕ. ᑲᔪᖏᖅᓴᐃᔨᖏᑦ 
ᐱᖖᒍᐊᖅᑏᓪᓗ ᓇᑭᑐᐃᓐᓈᖅᓯᒪᔪᑦ 
ᖁᕕᐊᔾᔪᔾᔨᔭᖅᑐᖅᓯᒪᓚᐅᖅᐳᑦ 
ᐱᖃᓐᓇᕆᔭᖅᑖᖅᑐᑲᐅᖅᑐᖅᖢᑎᒡᓗ. 
ᐊᑐᖅᑕᕕᓂᖓᓪᓗ 
ᐱᖃᓐᓇᕆᔭᖅᑖᖅᑐᖅᑕᕕᓂᖏᓪᓗ 
ᐃᓅᓯᓕᒫᖅ ᖃᐅᔨᒪᔮᕆᓂᐊᓕᖅᖢᓂᒋᑦ.  

ᐱᖖᒍᐊᕐᓂᖅ

ᓵᓚᒌᖃᑦᑕᐅᑎᓇᓱᐊᕐᓂᖅ ᐹᖖᒍᐊᕐᓂᒃᑯᑦ ᓄᓇᕘᒥ 
ᐊᕐᕌᒍᒐᓴᓄᑦ ᐊᑐᓕᖅᑐᖅ. ᓄᓇᓕᒐᓴᖕᓄᑦ 
ᐊᔪᖏᓐᓂᑭᓴᐅᑎᓂᖅ ᐊᕐᕌᒍᑕᒫᑦ ᓅᕙᐃᕝᕙᒥ 
ᐊᑐᖅᑕᐅᖃᑦᑕᖅᐳᖅ. ᐃᓚᐅᖃᑕᐅᓐᓂᕈᕕᑦ
ᓄᓇᓕᒐᓴᖕᓄᑦ ᐊᔪᖏᓐᓂᑭᓴᐅᑎᔪᓄᑦ, 
ᐃᓚᓕᐅᔾᔭᐅᑐᐃᓐᓇᕆᐊᖃᖅᐳᑎᑦ ᑲᓇᑕᒥ 
ᐱᖖᒍᐊᕕᒡᔪᐊᖅᑐᓄᑦ ᐅᕝᕙᓘᓐᓃᑦ 
ᐅᑭᐅᖅᑕᖅᑐᒥ ᐱᖖᒍᐊᕕᒡᔪᐊᖅᑐᓄᑦ. 
ᐃᓚᐅᔪᒪᓐᓂᕈᕕᑦ, ᐅᖃᖃᑎᖃᕈᓐᓇᖅᐳᑎᑦ 
ᐃᓕᓐᓂᐊᕐᕕᓯ ᐊᖓᔪᖅᑳᖓᓂᒃ ᐅᕝᕙᓘᓐᓃᑦ 
ᓄᓇᓕᓯ ᐱᖖᒍᐊᖅᑐᓕᕆᔨᖓᓂᒃ 
ᑐᑭᓯᒋᐊᒃᑲᓐᓂᕈᒪᓐᓂᕈᕕᓪᓘᓐᓃᑦ. 

ᓄᓇᕗᑦ

ᐃᖃᓗᒐᓱᖕᓂᖅ ᓈᒻᒪᓈᕐᓂᖓᓂ  
ᐃᖃᓗᓕᕆᔨᒃᑯᓐᓂ 

ᐃᖅᑲᓇᐃᔮᑦ ᓄᓇᕘᒥ

ᐃ ᖃᓗᒐᓱᖕᓂᖅ 
ᐱᓪᓚᕆᐅᖏᓐᓇᖅᓯᒪᔪᖅ 
ᓄᓇᕘᒥ. ᐃᖃᓪᓕᐊᖅᑏᑦ 

ᓂᕿᑐᐃᓐᓇᖃᖅᑎᑦᓯᓲᑦ ᓄᓇᓕᖕᓄᑦ 
ᓄᓇᕘᒥ. ᐃᖃᓗᒐᓱᖕᓂᖅ ᖁᕕᐊᒋᒍᕕᐅᒃ, 
ᐃᒻᒪᖅᑳ ᐃᖃᓗᓕᕆᔨᒃᑯᓐᓂ 
ᐃᖅᑲᓇᐃᔭᕈᒪᑐᐃᓐᓇᕆᐊᖃᖅᑐᑎᑦ. 

ᐃᖅᑲᓇᐃᔭᕐᓗᓂ 
ᐃᖃᓗᒐᓱᕝᕕᖏᓐᓂ 
ᐃᖃᓪᓕᐊᖅᑏᑦ
ᐃᖃᓗᒐᓱᕝᕕᖏᓐᓂ ᐃᖃᓪᓕᐊᖅᑎᒃᑯᑦ 
ᐃᒪᐃᑉᐳᖅ ᐃᖅᑲᓇᐃᔭᖅᑎᖏᑦ ᐃᖃᓗᒐᓱᓲᑦ 
ᐅᒥᐊᖅᐸᒻᒥᒃ ᓄᓇᒧᑦ ᖃᓂᓐᓂᖅᓴᕐᒧᑦ. 
ᐃᖃᓗᑉᐲᑦ ᑲᕕᓯᓖᓪᓗ ᐱᓇᓱᒃᑕᐅᓲᑦ ᑕᕝᕙᓂ 
ᐃᖃᓗᒐᓱᕝᕕᖏᓐᓂ ᓄᓇᕘᑉ. 

ᐃᖅᑲᓇᐃᔭᕈᕕᑦ ᐃᖃᓗᒐᓱᕝᕕᖏᓐᓂ 
ᐃᖃᓪᓕᐊᖅᑏᑦ, ᖃᐅᔨᒪᒋᐊᖃᕋᔭᖅᑐᑎᑦ 
ᐊᐅᓚᓂᓕᒫᖓᓂᒃ ᐅᒥᐊᖅᐸᐅᑉ. ᐃᒫᐃᒐᔭᖅᑐᖅ, 
ᖃᐅᔨᒪᓂᖃᕆᐊᖃᖅᑐᑎᑦ ᐊᐅᓚᐅᓯᕆᔨᐅᓂᕐᒥᒃ 
ᐊᒻᒪᓗ ᐃᖃᓗᒐᓱᒃᑎᐅᓂᕐᒥᒃ. 
ᐃᖅᑲᓇᐃᔭᑐᐃᓐᓇᕆᐊᖃᖅᑐᑎᑦ ᐅᒥᐊᓛᕐᒥ 
ᐊᐃᑉᐸᑐᐊᖃᕐᓗᑎᑦ ᐃᓄᒻᒥᒃ ᒪᕐᕉᓐᓂᓪᓘᓐᓃᑦ. 

ᒐᕙᒪᒃᑯᓐᓂᒃ 
ᐃᖅᑲᓇᐃᔭᖃᑎᖃᕐᓂᖅ
ᐃᖃᓗᓕᕆᓂᖅ ᓇᑦᑎᓕᕆᓂᕐᓗ 
ᐊᕙᑎᓕᕆᔨᒃᑯᓐᓂ 
ᐃᖅᑲᓇᐃᔭᕐᕕᑦᓯᐊᕙᐅᕗᖅ! 
ᑲᒪᒋᔭᖃᓲᑦ ᐃᖃᓗᓐᓂᒃ 
ᓇᑦᓯᕐᓂᒃ ᓇᔪᒐᖏᓐᓂᓪᓗ 
ᓴᐳᒻᒥᔨᐅᑦᓱᑎᒃ. ᐃᑲᔪᖃᑦᑕᕐᒥᔪᑦ 
ᐃᖃᓗᒐᓱᒃᑎᓂᒃ ᓇᖕᒥᓂᖃᖅᑐᓂᓪᓗ 
ᓂᐅᕕᐊᑦᓴᖃᖅᑎᓪᓗᒋᑦ 
ᐃᖃᓗᒥᓂᕐᓂᒃ ᓇᑦᓯᒥᓂᕐᓂᓪᓗ 
ᑕᒫᓂ, ᑲᓇᑕᒥ, ᐊᒻᒪᓗ 
ᓯᓚᑎᑦᑎᓐᓂ ᓄᓇᕐᔪᐊᕐᒥ. 
ᑕᐃᑲᓂ ᐃᖃᓗᓕᕆᔨᒃᑯᓐᓂ 
ᐅᒥᐊᖅᐸᖃᕐᒥᔪᑦ ᖃᐅᔨᓴᕈᑕᐅᔪᒥᒃ 
ᐃᖅᑲᓇᐃᔭᖅᑎᖃᕆᐊᖃᕐᒥᔪᒥ 
ᐊᐅᓚᑦᓯᐊᖁᓪᓗᒍ.

ᑖᒃᑯᐊ ᑲᒪᔩᑦ ᐃᖅᑲᓇᐃᔭᖃᑎᖃᕐᒥᔪᑦ 
ᐃᖃᓗᒐᓱᒃᑎᓂᒃ ᓇᖕᒥᓂᖃᖅᑐᓂᓪᓗ 
ᓂᐅᕕᐊᑦᓴᖃᖅᑎᓪᓗᒋᑦ 
ᐃᖃᓗᒥᓂᕐᓂᒃ ᓇᑦᓯᒥᓂᕐᓂᓪᓗ 
ᓄᓇᕘᒥ, ᑲᓇᑕᒥ, ᓯᓚᑎᑦᑎᓐᓄᓪᓗ 
ᓄᓇᕐᔪᐊᕐᒥ.

ᓱᓇᐅᒻᒪᑦ 
ᐃᖃᓗᓕᕆᓂᖅ? 
ᐃᖃᓗᓕᕆᔨᒃᑯᓐᓂ 
ᐃᖅᑲᓇᐃᔮᒃᓴᖅᑕᓕᒃ ᐃᖃᓗᓐᓂᒃ 
ᑲᒪᔨᐅᒻᒪᑕ ᐃᖃᓗᓕᕆᒍᑎᓂᓪᓗ. 
ᐃᖅᑲᓇᐃᔮᑦ ᐃᓗᓕᖏᑦ 
ᐃᖃᓪᓕᐊᖃᑦᑕᕐᓂᖅ, ᐃᖃᓗᓕᕆᓂᖅ, 
ᑐᖅᑯᐃᓯᒪᓂᖅ ᓂᕿᖏᓐᓂᒃ, 
ᐊᐅᓪᓚᖅᑎᑦᓯᓂᖅ, ᐅᕝᕙᓘᓐᓃᑦ 
ᓂᐅᕕᐊᑦᓴᖃᕐᓂᖅ ᐃᖃᓗᒥᓂᕐᓂᒃ 
ᐃᖃᓗᓕᕆᒍᑎᓂᓪᓗ. 

ᐃᖅᑲᓇᐃᔭᕐᓗᓂ 
ᐃᖃᓗᓕᕆᕕᓐᓂ
ᐃᖅᑲᓇᐃᔭᖅᑎᐅᒍᒪᙱᒃᑯᕕᑦ 
ᐃᒫᓂ, ᐃᖅᑲᓇᐃᔮᑦᓴᕋᓴᖅᑕᓕᒃ 
ᓄᓇᒥ ᐃᖃᓗᓕᕆᔨᒃᑯᓐᓂ 
ᖁᕕᐊᒋᑐᐃᓐᓇᕆᐊᖃᖅᑕᕐᓂᒃ. 
ᐃᖃᓗᓕᕆᕕᒻᒥ ᐸᓂᖅᑑᕐᒥ 
ᐃᖅᑲᓇᐃᔭᕈᓐᓇᖅᑐᑎᑦ, ᑲᖏᖅᖠᓂᕐᒥ, 
ᐃᖃᓗᒃᑑᑦᓯᐊᕐᒥᓘᓐᓃᑦ. ᐅᕝᕙᐅᑯᐊ 
ᐃᖅᑲᓇᐃᔮᕆᒍᓐᓇᕋᔭᖅᑕᑎᑦ: 

●● ᐃᖃᓗᓕᕆᔨ 
ᐃᖃᓗᓕᕆᕕᒻᒥ ᓴᓗᒻᒪᖅᓴᐃᔨ 
ᐊᑐᐃᓐᓇᕈᐃᔨᐅᓪᓗᓂ 
ᐃᖃᓗᒥᓂᕐᓂᒃ 
ᓂᐅᕕᐊᑦᓴᐅᖁᓪᓗᒋᑦ.

●● ᖃᐅᔨᓴᖅᑎᒻᒪᕆ ᐊᖏᔪᖅᑳᖅ 
ᕿᒥᕐᕈᔨ ᓱᓇᓕᒫᑦ 
ᐃᖃᓗᓕᕆᕕᒻᒦᙶᖅᑐᑦ 
ᓄᑖᒥᓂᐅᒐᓗᐊᕐᒪᖔᑕ 
ᓂᕿᑦᓯᐊᕙᐅᒐᓗᐊᕐᒪᖔᑕᓗ.

ᑖᒃᑯᐊ ᐃᖅᑲᓇᐃᔮᑦ ᐅᕕᒃᑲᕐᓄᑦ 
ᐱᒋᐊᕈᑎᑦᓯᐊᕙᐅᕗᑦ ᐃᖃᓗᓕᕆᔨᒃᑯᓐᓂ. 
ᐃᖃᓗᓕᕆᕖᑦ ᓄᓇᕘᒥᐅᑦ ᓄᓇᓕᖏᓐᓂ 
ᑲᓇᑕᒥᐅᓂᓪᓗ ᓂᕆᔭᑦᓴᖃᑦᓯᐊᖅᑎᑦᓯᓲᑦ 
ᑕᒫᙶᑦ ᐃᖃᓗᒃᑕᒥᓂᕐᓂᒃ.

ᐃᖅᑲᓇᐃᔭᕐᓗᓂ 
ᖃᐅᔨᓴᕐᕕᖏᓐᓂ 
ᐃᖃᓗᓕᕆᔨᒃᑯᑦ
ᖃᐅᔨᓴᖅᑎᓂᒃ ᐃᖅᑲᓇᐃᔭᖅᑎᑕᖃᕐᒥᔪᑦ 
ᐃᖃᓗᓕᕆᓂᕐᒥ. ᑖᒃᑯᐊ 
ᖃᐅᔨᓴᖅᑏᑦ ᖃᐅᔨᓴᓲᑦ ᐃᖃᓗᓐᓂᒃ 
ᓇᔪᒐᖏᓐᓂᓪᓗ, ᐊᒥᒐᙱᒃᑲᓗᐊᕐᒪᖔᑕ 
ᓂᕆᔭᑦᓴᑦᓯᐊᕙᐅᒐᓗᐊᕐᒪᖔᑕᓗ. 
ᐃᖅᑲᓇᐃᔮᑦ ᓲᕐᓗ ᐃᖃᓗᓕᕆᔩᑦ 
ᖃᐅᔨᓴᖅᑎᖏᑦ ᐅᕝᕙᓘᓐᓃᑦ 
ᐃᖃᓗᓕᕆᔩᑦ ᑲᒪᔨᖏᑦ ᐱᑕᖃᖅᑐᑦ 
ᓄᓇᕘᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓂ, 
ᓄᓇᕗᑦ ᒐᕙᒪᒃᑯᓐᓂ, ᐅᕝᕙᓘᓐᓃᑦ 
ᐃᒪᕐᒥᐅᑕᓕᕆᔨᒃᑯᓐᓂ. 

ᐃᖅᑲᓇᐃᔭᕐᓗᓂ 
ᐃᖃᓗᓕᕆᓂᕐᒥᒃ 
ᑕᕆᐅᕐᒥᐅᑕᕐᓂᒃ
ᐃᖅᑲᓇᐃᔭᖅᑐᑦ ᑕᕆᐅᕐᒥᐅᑕᕐᓂᒃ 
ᐃᖃᓗᒐᓱᒃᑐᕐᓂ ᐅᒥᐊᖅᐸᒻᒥᒃ ᐃᖃᓗᒐᓱᐊᓲᑦ 
ᐃᑎᔪᐊᓗᒻᒥ, ᐅᖓᓯᑦᑐᒥᒃ ᓄᓇᒥᒃ. 
ᖃᓕᕋᓕᓐᓂᐊᖅᑐᑦ ᑭᖑᑉᐸᓐᓂᐊᖅᑐᓪᓗ 
ᐱᓇᓱᒃᑕᐅᓲᑦ ᑕᕆᐅᖓᓂ ᓄᓇᕘᑉ. 

ᐅᑯᐊ ᑕᒡᒐ ᐃᖅᑲᓇᐃᔮᕆᒍᓐᓇᕋᔭᖅᑕᑎᑦ 
ᐃᓚᖏᑦ ᐅᒥᐊᖅᐸᕐᒥ ᐃᑭᕐᒥ:

●● ᐅᒥᐊᕐᔪᐊᕐᒥ ᐃᑲᔪᖅᑎ 
ᒥᐊᓂᖅᓯᔨ ᐃᖏᕐᕋᑦᓯᐊᕋᓗᐊᕐᒪᖔᑦ 
ᐊᑦᑕᕐᓇᖏᑦᑐᒃᑯᑦ.

●● ᖃᐅᔨᓴᖅᑎ ᖃᐅᔨᒪᔨᑕᖅ 
ᐃᖃᓗᒃᑕᐅᔪᑦ 
ᐊᖏᓂᖏᑦ ᓈᒻᒪᒻᒪᖔᑕ 
ᑖᒃᑯᐊᑦᓯᐊᖑᒐᓗᐊᕐᒪᖔᑕᓗ ᐆᒪᔪᑦ, 
ᐊᒻᒪᓗ ᐃᖃᓗᒐᓱᒃᑲᓗᐊᕐᒪᖔᑕ 
ᑕᒫᓂᑦᓯᐊᖅ.

●● ᐅᒥᐊᕐᔪᐊᕐᒥ ᐊᐅᓚᐅᓯᕆᔨ 
ᐅᒥᐊᖅᐸᐅᑉ ᐊᐅᓚᐅᑎᖏᓐᓂᒃ 
ᓴᓇᔨ ᐅᒥᐊᖅᐸᒻᒥᓗ 
ᐃᖏᕐᕋᑦᓯᐊᖅᑎᑦᓯᔨᐅᓪᓗᓂ.

●● ᓂᖅᓯᐅᖅᑎ ᐃᖅᑲᓇᐃᔭᖅᑏᑦ 
ᓂᕆᔭᑦᓴᓕᒫᖏᓐᓂᒃ ᓴᓇᔨ.

●● ᐅᒥᐊᕐᔪᐊᕐᒥ ᐱᔨ ᐃᖅᑲᓇᐃᔭᓲᖅ 
ᐅᒥᐊᖅᐸᐅᑉ ᖄᖓᓂ 
ᐃᖃᓗᒐᓱᑦᑎᓪᓗᒋᑦ. 

ᖃᓄᖅ 
ᐃᖅᑲᓇᐃᔮᖅᑖᕈᓐᓇᖅᑭᓯ 
ᐃᖃᓗᓕᕆᔨᒃᑯᓐᓂ? 
ᓄᓇᕗᒻᒥ ᐃᖃᓗᓕᕆᓂᕐᒧᑦ 
ᐃᓕᓐᓂᐊᑎᑦᑎᓂᕐᒧᑦ ᑲᑐᔾᔨᖃᑎᒌᑦ 
(NFMTC) ᐊᑐᐃᓐᓇᐅᑎᑦᓯᓲᑦ 
ᐃᓕᓐᓂᐊᕋᒃᓴᕐᓂᒃ ᓄᓇᕘᒥᐅᓄᑦ 
ᐅᕕᒃᑲᕐᓄᑦ ᐃᖅᑲᓇᐃᔮᖅᑖᕈᒪᑉᐸᑕ 
ᐃᖃᓗᓕᕆᓂᕐᒥ. ᐃᓕᓐᓂᐊᖃᑕᐅᒍᒪᔪᑦ 
ᓄᓇᕘᒥᐅᖑᒋᐊᓖᑦ, ᐅᑭᐅᖃᕐᓗᑎᒃ  
18−ᓂᒃ ᐅᖓᑖᓂᓘᓐᓃᑦ. 

ᑕᑯᓂᐊᕈᓐᓇᖅᑐᑎᑦ ᐆᒪᔪᕐᓂᐊᖅᑎᒃᑯᑦ 
ᐊᓪᓚᕝᕕᖓᓄᑦ, ᑐᑭᓯᒃᑲᓐᓂᓛᕋᕕᑦ 
ᖃᓄᐃᑦᑑᒻᒪᖔᑕ ᐃᖅᑲᓇᐃᔮᑦ. 
ᖃᐅᔨᒋᐊᕈᓐᓇᕐᒥᔭᑎᑦ ᐊᓪᓚᕝᕕᖓᑦ 
ᓄᓇᕘᒥ ᐃᖃᓗᓕᕆᓂᕐᒥᒃ 
ᐃᒪᕐᒥᐅᑕᓕᕆᓂᕐᒥᓪᓗ 
ᐃᓕᓐᓂᐊᖅᑎᑦᓯᓂᕐᒧᑦ ᑲᑐᔾᔨᖃᑎᒌᑦ 
ᐃᖃᓗᓐᓂ, ᖃᕆᓴᐅᔭᒃᑯᓪᓘᓐᓃᑦ  
www.nftconsortium.org. 

 ᐸᕐᓇᒃᑑᒃ ᐅᒥᐊᖅᑐᕐᓂᐊᕋᒥᒃ

ᐃᓚᐃᔾᔭ ᐃᓕᓴᐱᓗ ᓅᕋᑖᒃ ᐃᖃᓗᖕᓂᑦ 
ᒥᑦᑎᒪᑕᓕᖕᒧᑦ, ᐊᓈᓇᑦᑎᐊᖓᑕ 
ᐊᑖᑕᑦᑎᐊᖓᑕ ᐊᒃᑲᖓᑕᓗ ᒫᑯᓯᐅᑉ 
ᓄᓇᖓᓐᓄᑦ. 

ᐊᐃᖓᐃ 
ᐊᒃᑲᒃ ᒫᑯᓯ!

ᐊᐃᖓᐃ ᐃᓚᐃᔾᔭ! 
ᐸᕐᓇᑐᐃᓐᓇᕆᐊᖃᑦᑎᐊᖅᑰᔨᕗᑎᑦ.

ᐊᑐᕆᐊᖃᓪᓗᐊᖅᑐᑦ 
ᐱᖅᑳᕐᓗᒋᑦ: ᑕᖁᐊᑦ, ᑐᐱᖅ, 
ᑐᐊᕕᕐᓇᖅᑐᖅᓯᐅᑎᑦ. 
ᑕᖁᐊᒃᓴᓂᒃ ᐴᖅᑲᐃᓕᕆᑦᑎᒃ.

ᐊᒻᒪᓗ ᐊᒃᑲᒃ ᒫᑯᓯ 
ᒪᒃᑖᒡᒋᕐᓂᐊᖅᑐᖅ, 
ᑕᐃᒪᑐᖅ 
ᐃᖃᓗᒪᓐᓂᐊᖅᐳᒍᑦ!

ᐊᕿᐊᑦᑐᕐᓇᖅᑐᓂᒃ 
ᑕᖁᐊᕆᐊᖃᖅᑐᒍᑦ 
ᑭᓯᐊᓂ 
ᐴᖅᑲᒐᕐᓂᕐᓗᑎᒃ.

ᐅᐊᑦᑎᐊᕈᙳᖅᑎᓪᓗᒍ…

ᐊᑏ. ᐱᒋᐊᓕᖅᑕ. ᐅᒥᐊᖅ 
ᐅᓯᓕᖅᓱᑦᑎᐊᕆᐊᖃᕐᓂᐊᖅᑕᕗᑦ, 
ᐅᖁᒪᐃᓐᓂᖏᑦ ᓯᕗᐊᓂ 
ᐃᖅᑯᐊᓂᑐᐊᖑᓂᐊᖏᒻᒪᑕ.

ᐳᐃᒍᖅᑕᐃᓕᓗᒋᓪᓗ 
ᐊᓪᓕᓂᕋᓛᑦ.

ᓴᓇᕐᕈᑎᖃᕐᓂᐊᖅᑐᒍᑦ 
ᓱᕋᐅᔾᔨᑐᐃᓐᓇᕆᐊᖃᕋᑦᑕ. ᐅᖅᓴᒡᕕᒃ 
ᑕᑕᒃᑐᖅ, ᐅᖅᓱᖃᒃᑲᓐᓂᖅᖢᑕᓗ 
ᑭᓂᖅᑎᕈᑎᖃᒃᑲᓐᓂᖅᖢᑕᓗ. ᐃᖕᒍᕇᑦ 
ᐊᒃᖢᓈᓪᓗ ᐅᓄᓗᐊᕈᓐᓇᙱᑦᑐᑦ.

ᐃᓚᐃᔾᔭ 
ᐃᓕᓴᐱᓗ
ᐃᓚᐃᔾᔭ 
ᐃᓕᓴᐱᓗ

ᑕᒪᓐᓄᒃ ᐱᔪᒃᓯᔪᒍᒃ! 
ᑭᓱᖃᕆᐊᖃᖅᐱᑕ?

ᐃᒡᓗᕋᓛᑦᑎᓐᓃᓐᓂᐊᖅᑐᒍᑦ. 
ᐃᓚᐃᔾᔭ, ᓯᓂᒡᕕᑦ ᐱᒃᑭᑦ.

ᑎᑎᕋᖅᑐᖅ ᑲᐃᓚᐱ ᒪᒃᑖᓄᑦ

ᐃᓕᖅᑯᓯᖅᐳᑦ

ᐅᑯᐊ ᐃᒃᐱᐊᕐᔪᖕᒥᐅᑕᕆᕙᒃᑕᒃᑲ. ᕚᑕᓖᓂᒃ 
ᓂᒡᓚᓱᒃᑐᒥ ᐆᒪᑯᑖᖕᓂᖅᓴᐅᔪᓐᓇᕐᒪᑕ. 
ᑕᒪᓐᓇ ᐳᐃᒍᖅᑕᐃᓕᓗᒍ. ᑕᐃᒪᓐᓇ 
ᓇᓃᒻᒪᖔᔅᓯᓐᓂᒃ ᖃᐅᔨᒪᐃᓐᓇᐅᔭᕐᓂᐊᕋᔅᓯ 
ᐊᒻᒪᓗ ᐅᖃᓗᒍᓐᓇᕐᓗᓯ ᐊᔪᖅᓯᓐᓂᕈᔅᓯ.

ᐅᓇ ᐃᒥᒡᒋᐊᑐᐊᕆᓂᐊᖅᑕᕗᑦ?

ᐄ. ᐅᐸᖕᓂᐊᖅᑕᕗᑦ ᑰᖃᐅᕐᒪᑦ 
ᐃᒪᑦᑎᐊᕙᖃᖅᖢᓂᓗ. 
ᐃᒪᖃᐅᑎᒡᒋᖃᑦᑕᕆᐊᖃᖅᑐᒍᑦ 
ᐃᒥᖅᑕᕈᑎᒋᔭᕐᓂᖅᑐᓂᒃ.

ᐅᓇ 
ᖁᑭᐅᑎᑦ?

ᐊᖑᓇᓱᒋᐊᕐᓂᐊᕋᑦᑕ?

ᖁᑭᐅᑎᒡᒋᕐᓂᐊᖅᑐᒍᑦ 
ᐊᑐᕆᐊᖃᑐᐃᓐᓇᕆᐊᖃᕋᑦᑎᒍᑦ. 
ᐴᒥᓂ ᐊᒡᔭᒐᕐᓂᕐᓂᖅᓴᖅ 
ᖃᐅᓯᓕᔾᔮᕋᓂᓗ. 

ᐊᒻᒪᓗ, ᐃᖃᓪᓕᐊᕐᓂᐊᕈᑦᑕ 
ᐳᐃᒍᕆᐊᖃᙱᑕᕗᑦ…

ᒪᑦᑎᑦᑕᐅᑎᑦ!

ᖁᕕᐊᓱᐊᔫᒃ!

88 
1010

1111

99 

ᖃᓄᐃᒻᒪᑦ ᓂᕿᑦ 
ᓂᒡᓕᓇᖅᑐᒃᑯᕕᖕᒧᐊᖅᐸᑦ?

ᓂᕿᑦ ᓂᒡᓕᓇᖅᑐᒃᑯᕕᖕᒦᑎᑉᐸᒃᑕᒃᑲ 
ᑕᖅᑲᒪᓂ ᒪᓴᖕᓂᐊᙱᒻᒪᑕ, 
ᒪᖁᓕᕋᓗᐊᖅᐸᑦ ᒪᓴᖕᓂᐊᙱᑦᑐᑦ. 
ᑎᓯᔪᒥᓪᓗ ᓯᖁᒥᓐᓂᐊᙱᒻᒪᑕ 
ᑐᑎᔭᐅᑳᓪᓚᖕᓂᕈᑎᒃ!

ᐳᒃᑕᖅᑯᓯᖅᑐᐃᓐᓇᐅᕕᑕ? 
ᐊᑏ, ᐊᐅᓪᓚᓕᖅᑕ!

ᐅᓂᒃᑳᕐᓂᒃᑯᑦ ᐃᓕᓐᓂᐊᖅᑎᑦᑎᓂᖅ ᒪᒃᑯᒃᑐᑦ 
ᐅᖃᓪᓚᒍᓐᓇᓕᖁᓪᓗᒋᑦ ᓄᓕᐊᕐᓂᕐᒥᒃ ᐊᐃᑉᐸᖃᕐᓂᕐᒥᒡᓗ

ᓂᒃᑳᕐᓂᖅ ᐱᒻᒪᕆᐅᔪᖅ ᐃᓄᐃᑦ 
ᐃᓕᖅᑯᓯᖏᓐᓄᑦ ᓇᒥᓕᒫᖅ ᐃᓄᐃᑦ 
ᓄᓇᒋᔭᖏᓐᓂ. ᐊᑐᓂ ᐃᓄᐃᑦ 

ᓄᓇᖏᓐᓂ ᐊᔾᔨᒌᙱᑦᑐᓂᒃ ᐅᓂᒃᑳᓕᐅᖅᐸᒃᑐᑦ 
ᐅᓂᒃᑳᖅᐸᒃᖢᑎᒡᓗ.

ᐅᐊᔪᕐᓂᖅ ᑲᓛᖦᖡᑦ ᓄᓈᓐᓂ 
ᐅᓂᒃᑳᕈᑕᐅᕙᒃᑐᖅ. ᐅᓂᒃᑳᖅᑐᑦ 
ᑎᔅᓯᓇᖅᑐᓕᐅᖅᖢᑎᒃ ᐅᒡᕙᓘᓐᓃᑦ 
ᐊᕿᑦᑐᖓᙳᐊᖅᑐᓕᐅᖅᖢᑎᒃ. ᐅᓂᒃᑳᖅᑐᑦ 
“ᑮᓇᖅᐸᖃᖅᖢᑎᒃ” ᑮᓇᓂᒃ ᐊᒥᐊᖅᖢᒍ 
ᐊᐅᐸᖅᑐᓄᑦ ᕿᕐᓂᖅᑐᓄᓪᓗ. ᕿᔪᖕᓂᒃ 
ᖃᓂᕐᒥᓄᑦ ᐅᓗᐊᒥᓄᓪᓘᓐᓃᑦ ᐅᖁᒻᒥᐊᖅᖢᑎᒃ 
ᑮᓇᖏᓐᓂᒃ ᐊᓯᔾᔩᓇᓱᒃᖢᑎᒃ.

ᐅᓂᒃᑳᕐᓂᐊᕐᓗᓂ, ᐅᓂᒃᑳᖅᑐᖅ 
ᒧᒥᕈᓘᔭᖅᖢᓂ, ᑮᓇᕐᓕᐅᖅᐸᒃᖢᓂ 
ᑲᐸᑎᑦᑎᕙᒃᖢᓂᓗ. ᐅᓂᒃᑳᖅᑐᖅ 
ᖁᙱᐊᖅᑐᓂᒃ ᐃᒡᓚᖅᑎᑦᑎᕙᒃᑐᖅ, 
ᐊᑲᐃᓪᓕᐅᓕᖅᑎᑦᑎᕙᒃᑐᖅ ᐊᒡᓛᖅ 
ᑲᑉᐱᐊᓱᓕᖅᑎᑦᑎᕙᒃᑐᖅ.

ᐅᐊᔪᕐᓂᖅ ᐱᒋᐊᙵᖅᑕᐅᓚᐅᖅᓯᒪᕗᖅ 
ᓄᑕᖅᑲᑦ ᑲᑉᐱᐊᓇᖅᑐᓂᒃ 
ᐃᓗᐊᙱᑦᑐᓂᒡᓗ ᓵᑦᑎᔪᓐᓇᖅᓯᖁᓪᓗᒋᑦ. 
ᑕᐃᔅᓱᒪᓂ, ᒧᒥᓯᒋᐊᖅᐸᓚᐅᖅᓯᒪᔪᑦ 
ᖃᐅᔨᖖᒋᓈᖅᓯᓪᓗᑎᒃ, ᓄᑕᖅᑲᑦ 
ᐃᓕᑦᑎᓂᐊᕐᒪᑕ ᖃᓄᖅ ᓂᕆᐅᒋᙱᑕᒥᓂᒃ 
ᓵᑦᑎᔪᓐᓇᕐᒪᖔᑕ. ᐅᓪᓗᒥ ᐅᐊᔪᕐᓂᖅ 
ᓱᓕ ᓄᑕᖅᑲᓄᑦ ᒪᒃᑯᒃᑐᓄᓪᓗ 
ᐃᑲᔫᑎᖃᕈᓐᓇᖅᑐᖅ ᓵᑦᑎᔭᕆᐊᒃᓴᖅ 
ᐊᒃᓱᕈᕐᓇᖅᑐᓂᒃ ᐃᓅᓯᕐᒥᒃ.

ᒪᕐᕉᒃ ᑎᒥᐅᔫᒃ ᓄᓇᕗᒻᒥ, ᖃᐅᔨᒋᐊᖅᑏᑦ 
ᐋᓐᓂᐊᖃᖅᑕᐃᓕᓂᕐᒧᑦ ᖃᐅᔨᓴᖅᑎᑦ 
ᐊᒻᒪᓗ ᖃᒡᒋᐊᕗᑦ ᖁᙱᐊᒐᓕᕆᔨᑦ 
ᐃᓕᓐᓂᐊᖅᑎᑦᑎᔾᔪᑎᓕᐅᖅᓯᒪᓕᖅᑐᑦ 
ᐅᐊᔩᕐᓂᕐᒥᒃ ᐊᑐᖅᖢᑎᒃ ᒪᒃᑯᒃᑐᑦ 
ᐅᖃᓪᓚᒍᓐᓇᓕᖁᓪᓗᒋᑦ ᐊᒃᓱᕈᕐᓇᖅᑐᓂᒃ.

ᐃᓕᓐᓂᐊᕈᑎᓕᐊᖑᓯᒪᔪᖅ ᑕᐃᔭᔪᖅ “ᑎᒥᒐ, 
ᐃᑯᒪᔪᖅ.” ᐃᓕᓐᓂᐊᕐᕕᐊᓗᖕᓂ ᓄᓇᕗᒻᒥ 
ᐃᓕᓐᓂᐊᖅᑎᑦᑎᔾᔪᑕᐅᕙᒃᑐᖅ.

ᐃᓕᓐᓂᐊᖅᑎᑦᑎᓪᓗᑎᒃ, ᐃᓕᓐᓂᐊᖅᑏᑦ 
ᑮᓇᕐᒥᓂᒃ ᐊᒥᐊᖅᓯᓪᓗᑎᒃ 
ᐅᐊᔪᕐᓂᖅᑐᑦ ᓴᓇᓯᒪᔭᒥᖕᓂᒡᓗ 
ᐅᓂᒃᑳᖅᑎᑕᐅᓪᓗᑎᒃ, ᑕᐃᒧᖔᖅᖢᑎᒃ 
ᖃᓄᐃᓕᐅᙳᐊᕐᓗᑎᒡᓘᓐᓃᑦ. 
ᑮᓇᑉᐸᓕᐅᖅᓯᒪᓪᓗᑎᒃ ᓲᕐᓗ ᐊᓯᒥᓄᑦ 
ᐅᓂᒃᑳᖅᑕᐅᔪᑐᑦ ᐊᑐᕐᓗᒍ. ᐃᓕᓐᓂᐊᖅᑏᑦ 
ᐅᖃᐅᓯᖃᓕᕈᓐᓇᖅᑐᑦ ᓇᖕᒥᓂᖅ 
ᐅᖃᐅᓯᕆᓇᔭᙳᐊᙱᑕᖏᓐᓂᒃ.

ᐃᓕᓐᓂᐊᖅᑎᑦᑎᕙᒃᑐᑦ ᐊᑐᖅᖢᑎᒃ 
ᐱᙳᐊᕐᓂᕐᒥᒃ ᐊᒥᐊᕐᓂᕐᒥᒡᓗ ᐃᓕᓐᓂᐊᖅᑎᑦ 
ᐅᖃᓪᓚᒍᓐᓇᓕᖁᓪᓗᒋᑦ ᐊᒃᓱᕈᕐᓇᖅᑐᓂᒃ 
ᐅᒡᕙᓘᓐᓃᑦ ᐅᖃᐅᓯᕆᔭᕆᐊᖏᒃ 
ᐃᓗᐊᙱᑦᑐᓂᑦ, ᓲᕐᓗ ᐊᐃᑉᐸᖃᕐᓂᕐᒥᒃ 
ᓄᓕᐊᕐᓂᕐᒥᒡᓗ. ᐃᓕᓐᓂᐊᖅᑐᑦ ᑐᓵᕙᖕᒥᔪᑦ 
ᐅᓂᒃᑳᖅᑕᐅᔪᓂᒃ ᐊᐃᑉᐸᖃᕐᓂᕐᒥᒃ 
ᓄᓕᐊᕐᓂᕐᒥᒡᓗ.

“ᑎᒥᒐ ᐃᑯᒪᔪᖅ” ᐃᓕᓐᓂᐊᖅᑎᓂᒃ 
ᐅᖃᐅᓯᖃᕈᓐᓇᖅᑎᑦᑎᔪᖅ ᐅᑯᓂᖓ:

●● ᖃᓄᖅ ᓇᒡᓕᖕᓂᕐᒥᒃ  
ᓴᖅᑭᑦᑎᕙᖕᓂᕗᑦ

●● ᖃᓄᐃᒻᒪᑦ ᐃᓄᐃᑦ ᓄᓕᐊᖅᐸᒃᐸᑦ 

●● ᐃᒃᐱᒋᕙᒃᑕᕗᑦ ᐊᐃᑉᐸᖃᖅᑎᓪᓗᑕ

●● ᖃᓄᖅ ᐊᖑᑎᑦ ᐊᕐᓇᓪᓗ 
ᓂᕆᐅᒋᔭᐅᓂᖃᕐᒪᖔᑕ 
ᐊᐃᑉᐸᖃᖅᑎᓪᓗᒋᑦ

●● ᓄᓕᐊᕐᓂᒃᑯᑦ ᖃᓄᐃᙱᑦᑎᐊᕐᓂᖅ 
ᐊᑦᑕᕐᓇᖅᑕᐃᓕᒪᓂᕐᓗ

ᐃᓕᓐᓂᐊᖅᑎᑦᑎᓂᖅ ᐃᑲᔫᑎᖃᖅᐳᖅ 
ᐃᓕᓐᓂᐊᖅᑎᑦ ᐅᖃᓪᓚᒍᓐᓇᓕᖁᓪᓗᒋᑦ 
ᐊᐃᑉᐸᕆᔭᖏᓐᓄᑦ ᐊᑦᑕᕐᓇᙱᓐᓂᖅᓴᒥᒃ 
ᓄᓕᐊᕐᓂᐅᑉ ᒥᒃᓵᓄᑦ. “ᑎᒥᒐ, ᐃᑯᒪᔪᖅ” 
ᐃᓕᓐᓂᐊᖅᑎᑦᑎᔾᔪᑕᐅᖕᒥᔪᖅ ᐊᔾᔨᒌᙱᑦᑐᒃᑯᑦ 
ᐃᒃᐱᒋᔭᒥᖕᓂᒃ ᓴᖅᑮᔪᓐᓇᕐᒥᓂᒃ. 
ᐃᓕᓐᓂᐊᖅᑎᑦᑎᔾᔪᑕᐅᔪᖅ ᖁᓱᙱᓐᓂᕐᒥᒃ 
ᐊᒻᒪᓗ ᐊᒃᓱᕈᕐᓇᖅᑑᒐᓗᐊᓂᒃ 
ᐅᖃᐅᓯᖃᕈᓐᓇᕐᓂᕐᒥᒃ. 

ᐅᐊᔪᕐᓂᕐᒧᑦ ᐊᒥᐊᑦ 
ᐊᑐᖅᑕᐅᔪᑦ ᑮᓇᖏᑦᑎᒍᑦ 
ᐊᑐᓂ ᑐᑭᖃᖅᑐᐃᓐᓇᐅᓪᓗᑎᒃ. 
ᕿᕐᓂᖅᑐᖅ ᑐᑭᖃᖅᖢᓂ 
ᓱᓕᓂᕐᒥᒃ ᓲᖑᖏᓐᓂᕐᒥᒡᓗ. 
ᐊᐅᐸᖅᑐᖅ ᑐᑭᖃᖅᖢᓂ 
ᓄᓕᐊᕈᓐᓇᕐᓂᕐᒥᒃ. 
ᐊᒥᐊᖅᓯᒪᙱᓐᓂᐅᔪᑦ 
ᑐᑭᖃᖅᖢᑎᒃ 
ᐃᓄᖕᓂᒃ ᓂᕐᔪᑎᓂᒡᓗ 
ᐃᑲᔫᑎᖃᖅᓯᒪᔪᓂᒃ 
ᐅᓂᒃᑳᖅᑑᑉ ᐃᓅᓯᖓᓐᓂᒃ.

ᑐᑭᓯᒃᑲᓐᓂᕈᒪᒍᕕᑦ ᖃᓄᖅ 
ᑖᓐᓇ ᐃᓕᓐᓂᐊᕈᑕᐅᔪᖅ 
ᐃᓕᓐᓂᐊᕐᕕᔅᓯᓐᓄᐊᕈᓐᓇᕐᒪᖔᑦ 
ᐅᖃᕐᕕᒋᓗᒍ:

ᖃᐅᔨᒋᐊᕆᑦ  
ᖃᐅᔨᓴᖅᑎᑦ (AHRN-NU) 
764 Fred Coman Drive 
PO Box 11372 Iqaluit, NU 
X0A 0H0

www.qhrc.ca

ᑕ ᑯᓚᐅᖅᓯᒪᕖᑦ ᑯᒃᑭᑦᑕᐹᕐᒥᒃ 
ᓴᓇᓯᒪᔪᒥᒃ ᖃᑦᑖᕐᔪᖕᓂᒃ, 
ᑭᑭᐊᖕᓂᒃ, ᕿᓚᕈᑎᓂᓪᓗ? 

ᐱᕈᖅᓴᑎᓪᓗᒍ ᐃᙱᖅᑎ ᓵᓕ ᐸᓂᒍᓂᐊᖅ, 
ᑕᑯᓯᒪᔪᖅ ᐊᑖᑕᒥᓂᒃ ᑕᐃᒪᐃᑦᑐᓪᓗᐊᕐᒥᒃ 
ᓴᓇᑎᓪᓗᒍ. ᓂᔾᔭᐅᓯᔭᕐᓂᖅ ᐃᓅᓯᖓᑕ 
ᐃᓚᐅᑏᓐᓇᖅᑕᖓ.

ᓵᓕ ᐃᓅᔪᒥᓂᖅ ᐊᕐᕌᒍᖓᓂ 1946 
ᑕᐃᔭᐅᓲᖑᓕᖅᑐᖅ ᑭᕙᓪᓕᕐᒥᒃ 
ᓄᓇᕘᒥ. ᓱᕈᓯᐅᑎᓪᓗᒍ, ᐃᓄᐃᑦ 
ᓄᑦᑎᖅᐸᓪᓕᐊᓯᓚᐅᖅᑐᑦ ᐅᑭᐊᓪᓕᕕᖏᓐᓂᒃ 
ᓄᓇᓕᖕᓄᑦ. ᓵᓕᒃᑯᑦ ᐃᓚᒌᑦ ᓅᓚᐅᖅᑐᑦ 
ᐊᕐᕕᐊᓄᑦ.

ᓵᓕ ᐅᕕᒃᑲᐅᑎᓪᓗᒍ, 
ᐋᓐᓂᐊᕐᕕᓕᐊᕆᐊᖃᓚᐅᖅᑐᖅ 
ᒪᓂᑑᕙᒧᑦ ᖃᓂᒪᒐᒥ. ᑕᐅᓇᓃᑦᓱᓂ, 
ᑐᓴᕋᓐᓈᖃᑦᑕᓯᓚᐅᖅᑐᖅ ᓂᔾᔭᐅᓯᔭᖅᑐᓂᒃ 
ᒫᓐᓇᕐᓂᓴᕐᓂᒃ. ᒪᓂᑑᕙᒥ ᓴᓇᐅᒐᐃᕋᒥ 
ᓵᓕ ᑯᒃᑭᑦᑕᐹᖅᑖᓚᐅᖅᑐᖅ 
ᑮᓇᐅᔭᖅᑖᕋᒥ. ᑭᖑᓂᐊᒍᑦ ᓇᒻᒥᓂᖅ 
ᐃᙱᐅᓯᓕᐅᖃᑦᑕᓯᓚᐅᖅᑐᖅ. 

ᓵᓕ ᑎᑎᕋᖃᑦᑕᕆᐊᙵᓯᓚᐅᖅᑐᖅ 
ᐃᙱᒐᕐᓂᒃ ᖃᓪᓗᓈᑎᑐᑦ. ᐊᑯᓂᐅᙱᑦᑐᖅ 
ᐅᖃᐅᓯᖅᑳᕐᒥᓄᑦ ᐃᓄᒃᑎᑐᑦ 
ᑎᑎᕋᖔᖃᑦᑕᓯᑦᑕᖅᑯᖅ. ᐊᕐᕕᐊᓄᑦ 
ᐅᑎᓚᐅᖅᑐᖅ ᓄᓇᒋᒃᑲᓐᓂᓕᖅᓱᓂᐅᒃ 
ᑎᑭᑦᓱᒋᑦ 1980. ᓄᑦᑎᓯᑦᑕᖅᑯᖅ 
ᑲᖏᖅᖠᓂᕐᒧᑦ. ᐃᙱᒐᖏᑦ 
ᑐᓵᔭᐅᖃᑦᑕᓯᓚᐅᖅᑐᑦ ᓈᓚᐅᑎᖃᕐᕕᖕᓂ 
ᐅᑭᐅᖅᑕᖅᑐᒥ. ᖃᐃᕐᑯᔭᐅᖃᑦᑕᓯᓚᐅᖅᑐᖅ 
ᐃᙱᕆᐊᖅᑐᖁᔭᐅᑦᓱᓂ 
ᓂᔾᔭᐅᓯᔭᖅᑐᖃᓕᕋᐃᒻᒪᑦ ᑲᓇᑕᐅᑉ 
ᐅᐊᖕᓇᖓᓂ, ᓯᓚᑖᓂᓗ.

ᓵᓕᐅᑉ ᐃᙱᒐᖏᑦ ᐊᔾᔨᖃᒐᓚᑦᑐᑦ 
ᑲᐅᕗᐃᑎᑐᑦ ᐅᕝᕙᓘᓐᓃᑦ 
ᐃᙱᐅᓯᑐᖃᖅᑎᑐᑦ, ᓇᒻᒥᓂᕆᓪᓗᓂᒋᑦ. 
ᐃᙱᐅᓯᓕᐅᖅᓯᒪᔪᖅ ᐱᔾᔪᑎᖃᖅᓱᓂ 
ᐱᕈᖅᓴᓂᕐᒥᓂᒃ, ᐃᓚᒥᓂᒃ, ᐊᑐᖅᓯᒪᔭᕐᒥᓂᓪᓗ. 
ᐃᙱᒐᖏᑕ ᐊᑎᖏᑦ ᒪᑯᐊᖑᕗᑦ 
“ᕿᑦᑐᕆᐊᑦ”, “ᐅᐱᕐᖔᒥ” ᐊᒻᒪᓗ 
“ᓄᑕᕋᐅᓚᐅᖅᓯᒪᔪᒍᑦ.”

ᐃᙱᒐᖏᑕ ᐃᓚᖏᑦ ᐱᓪᓚᕆᑦᑐᒥᓂᕐᓂᒃ 
ᐱᔾᔪᑎᖃᖅᑐᑦ. ᑎᑎᕋᓚᐅᖅᑐᖅ ᐃᓚᒌᑦ 
ᐱᕐᓕᑲᓴᓐᓂᒥᓂᖓᓂᒃ ᓄᓇᒥᐅᑕᐅᑦᓱᑎᒃ 
ᐱᐅᓕᔭᐅᓚᐅᖅᑎᓐᓇᒋᑦ.

ᓵᓕ ᐸᓂᒍᓂᐊᑉ ᐃᙱᒐᖏᑦ 
ᑐᓵᒍᓐᓇᖅᑕᑎᑦ ᖃᕆᓴᐅᔭᒃᑯᑦ 
ᕿᓂᕐᓗᑎᑦ YouTube-ᑯᑦ ᐅᕝᕙᓘᓐᓃᑦ 
IsumaTV, ᓈᓚᓪᓗᑎᓪᓘᓐᓃᑦ 
ᓈᓚᐅᑎᖃᕐᕕᑦᓯᓐᓂ.

ᑐᓴᕋᓐᓈᕈᒃ

ᓵᓕ  ᐸᓂ ᒍᓂᐊᖅ ᒫᓐᓇᒫᒃᑯᑦ, ᓵᓕ ᖃᓄᐃᔾᔪᑎᑖᖅᓯᒪᔪᖅ 
ᑎᒥᒥᒍᑦ. ᖃᓂᒻᒪᓂᕐᒥᓄᑦ ᐱᔭᕐᓂᕈᓐᓃᖅᑐᖅ 
ᐊᐅᓚᒋᐊᑦᓴᖅ ᓂᔾᔭᐅᓯᔭᕆᐊᑦᓴᕐᓗ. 
2016−ᖑᑎᓪᓗᒍ ᐊᕐᕕᐊᕐᒥᐅᑦ 
ᓂᔾᔭᐅᓯᔭᖅᑎᑦᓯᓚᐅᖅᑐᑦ ᐱᔾᔪᑎᖃᖅᓱᑎᒃ 
ᓵᓕᒥᒃ. ᐃᙱᖅᑏᑦ ᐃᙱᓚᐅᖅᑐᑦ ᓵᓕᐅᑉ 
ᐃᙱᐅᓯᖏᓐᓂᒃ ᑕᑯᕋᓐᓈᖅᑎᓪᓗᒍ. 
ᑕᑯᓐᓇᕆᐊᖅᓯᒪᔪᓕᒫᑦ ᑕᐸᐃᓚᐅᖅᑐᑦ 
ᖁᕕᐊᑦᓱᑎᓪᓗ ᓵᓕ ᒪᑭᒻᒪᑦ ᒪᕐᕈᐊᖅᑎᖅᓱᓂ, 
ᒪᔪᕐᖓᓪᓗ ᓂᔾᔭᐅᓯᔭᕐᕕᖕᒧᑦ 
ᐃᙱᕆᐊᖅᑐᖅᓱᓂ.

2016−ᖑᑎᓪᓗᒍ ᑐᓂᔭᐅᓚᐅᖅᑐᖅ 
ᓂᔾᔭᐅᓯᔭᖅᑎᐅᓂᖓᓄᑦ ᓄᓇᕗᑦ 
ᑲᒥᓯᓇᖓᓐᓂᒃ, ᓇᓕ ᑯᓱᒐᖅ. ᐅᖃᓚᐅᖅᑐᖅ 
ᐃᒫᒃ, “ᓵᓕ ᐸᓂᒍᓂᐊᖅ ᓄᓇᕘᒥ 
ᐊᓐᓂᕐᓇᖅᑐᖅ. ᐃᙱᐅᓯᖏᑦ ᑕᑕᑦᑐᑦ 
ᖁᕕᐊᓱᓐᓂᕐᒥᒃ ᐃᔪᕐᓇᖅᑐᓂᓪᓗ ᐊᒻᒪᓗ 
ᓇᓚᐅᑦᓯᓪᓗᐊᖅᑐᑦ ᓄᓇᓖᑦ ᓄᓇᕘᒥ 
ᐃᓅᓯᖏᓐᓂᒃ.” 

ᐃᑲᔪᖅᓱᐃᓂᖅ 
ᐃᓄᒃᑐᑦ ᐅᖃᐅᓯᕐᒥᒃ 
ᐃᑲᔪᖅᓱᐃᑦᓱᓂ ᐅᖃᐅᓯᕐᒥᒃ ᐃᓄᒃᑐᑦ, 
ᓵᓕ ᐸᓂᒍᓂᐊᑉ ᓄᓕᐊᖓ ᓗᐊᓇ 
ᐃᙱᖃᑎᖃᖃᑦᑕᓚᐅᖅᑐᖅ ᐅᐃᒥᓂᒃ 
ᐅᑭᐅᕋᓴᕐᓂᒃ. ᐅᖃᖅᑐᖅ ᐃᓛᒎᖅ ᓵᓕ 
ᐊᑲᖅᓴᖅᑐᖅ ᑎᑎᕋᕐᓗᓂ ᐃᙱᐅᓯᕐᒥᒃ 
ᐃᓄᒃᑎᑐᑦ. “ᐅᖃᓚᐅᖅᑐᖅ ᐃᒫᒃ...
ᐃᓕᓐᓂᐊᖅᑎᑦᑎᒐᒥ ᓄᑲᖅᓯᕐᓂᒃ 
ᓱᕈᓯᕐᓂᒃ ᐅᖃᓕᒪᖁᓪᓗᓂᒋᑦ (ᐃᓄᒃᑎᑐᑦ) 
ᓂᔾᔭᐅᓯᔭᕐᓂᒃᑯᑦ. ᐱᐅᒋᓚᐅᖅᑕᕋ ᑕᒪᓐᓇ 
ᑐᓴᕋᒃᑯ. ᐅᖃᐅᓯᕗᑦ ᐸᐸᒋᐊᖃᕋᑦᑎᒍ 
ᓇᐅᒃᑯᑐᐃᓐᓇᑦᓯᐊᖅ, ᓲᕐᓗ ᐃᙱᕐᓂᒃᑯᑦ, 
ᐅᖃᓕᒪᓂᒃᑯᑦ ᐊᒻᒪᓗ ᑎᑎᕋᕐᓂᒃᑯᑦ,” ᓗᐊᓇ 
ᐅᖃᖅᐳᖅ.

ᑐᓴᖅᓯᒪᓕᖅᑕᑦ: ᒪᒃᑯᒃᑑᓪᓗᓂ ᓇᓗᓇᕈᓐᓇᖅᑐᖅ. ᑎᒦᑦ 
ᐃᓐᓇᕈᖅᐸᓪᓕᐊᓕᕐᒪᑦ. ᓄᑖᓂᒃ ᐃᒃᐱᒋᓚᐅᖅᓯᒪᙱᑕᕐᓂᒃ 
ᐃᒃᐱᒍᓱᖃᑦᑕᑐᐃᓐᓇᕆᐊᖃᖅᑐᑎᑦ. 

ᑐᑭᓯᕚᓪᓕᓕᕈᓐᓇᖅᖢᑎᓪᓗ ᑭᓇᐅᓂᕐᓂᒃ. 

ᐃᓕᖕᓂᒃ ᑭᓇᐅᓂᕐᓂᒃ ᑐᑭᓯᓇᓱᓕᕈᕕᑦ ᐊᕐᓇᐅᓃᑦ 
ᐊᖑᑕᐅᓃᓪᓘᓐᓃᑦ ᑐᑭᓯᓕᕈᓐᓇᖅᑕᑦ, ᖃᓄᖅ ᐃᓕᖕᓂᒃ 
ᑕᐅᑐᖕᒪᖔᖅᐱᑦ ᐊᖑᑕᐅᓂᕐᓂᒃ, ᐊᕐᓇᐅᓂᕐᓂᒃ, ᑕᒪᒃᑭᐅᓂᕐᓂᒃ, 
ᐅᒡᕙᓘᓐᓃᑦ ᓇᓕᐊᖕᓂᐅᖏᓐᓂᕐᓂᒃ. ᑕᒪᓐᓇ ᐊᔾᔨᒌᙱᑦᑐᒃᑯᑦ 
ᑭᒃᑯᓕᒫᓄᑦ ᐊᑐᖅᑕᐅᔪᓐᓇᖅᑐᖅ.

ᐃᓚᖏᑦ ᐊᖑᑕᐅᓇᓱᒋᓪᓗᑎᒃ ᐃᓚᖏᓪᓗ 
ᐊᕐᓇᐅᓇᓱᒋᓪᓗᑎᒃ. ᐃᓚᖏᓪᓗ ᐊᑕᐅᑦᑎᒃᑯᑦ 
ᐊᕐᓇᐅᓪᓗᑎᒃ ᐊᖑᑕᐅᓪᓗᑎᒡᓗ, ᐃᓚᖏᓪᓗ 
ᐊᕐᓇᐅᓕᖅᐸᒃᖢᑎᒃ ᐊᖑᑕᐅᓕᖅᐸᒃᖢᑎᒡᓗ 
ᐃᓅᓯᕐᒥᓂ. ᐃᓚᖏᓪᓗ ᐊᖑᑕᐅᓂᕐᒥᒃ 
ᐊᕐᓇᐅᓂᕐᒥᓪᓘᓐᓃᑦ ᓇᓕᐊᖕᓂᒃ ᐃᒃᐱᒋᔭᖃᕋᑎᒃ. 
ᑕᒪᒃᑯᐊᓕᒫᑦ ᐊᑐᖅᑕᐅᓲᖑᖕᒪᑕ ᓈᒻᒪᒃᑐᑦ.

ᐊᕐᓇᐅᓂᖅ ᐊᖑᑕᐅᓂᕐᓘᓐᓃᑦ 
 ᑭᓇᐅᕕᑦ?

ᐃᓛᓐᓂᒃᑯᑦ ᑎᒥᑦᑕ ᑭᓱᑯᑦᑎᖕᒋᑦ, ᐅᒡᕙᓘᓐᓃᑦ 
ᐊᖑᑎᑦ ᐊᕐᓇᐃᓪᓗ ᑭᓇᐅᓂᖏᑦ ᐊᔾᔨᒌᒃᐸᒃᑐᑦ. 
ᐆᒃᑑᑎᒋᓗᒍ ᐊᕐᓇᖅ ᐊᕐᓇᐅᓂᕐᒥᓂᒃ ᖃᐅᔨᒪᔪᖅ 
ᐅᑦᑐᖃᕋᒥ. ᐃᓛᓐᓂᒃᑯᑦ ᑭᓇᐅᓃᑦ ᑎᒥᐅᓪᓗ 
ᑭᓱᑯᑦᑎᖏᑦ ᐊᔾᔨᒌᒃᐸᙱᑦᑐᑦ. ᐆᒃᑑᑎᒋᓗᒍ 
ᐊᖑᑦ ᐅᓱᖃᖅᑐᖅ ᐃᒻᒥᓂᒃ ᐊᕐᓇᐅᓂᕐᒥᓂᒃ 
ᐃᒃᐱᒋᔪᓐᓇᖅᑐᖅ.

ᐊᓯᖕᓂᒃ ᖃᐅᔨᒪᓂᖅᓴᖅᑕᖃᙱᓚᖅ 
ᑭᓇᐅᓂᕐᓂᒃ. ᐅᖃᐅᔾᔭᐅᔪᓐᓇᙱᓚᑎᓪᓗ 
ᐊᓯᖕᓄᑦ ᓇᓕᐊᖑᖕᒪᖔᖅᐱᑦ 
ᖃᐅᔨᒪᑎᓪᓗᑎᑦ ᓇᓕᐊᖑᖕᒪᖔᖅᐱᑦ. 
ᑭᓇᐅᓂᕐᓂᒡᓗ ᐊᓯᖕᓄᑦ ᐅᖃᕆᐊᑐᙱᓚᑎᑦ 
ᐅᖃᕈᒪᙱᒃᑯᕕᑦ, ᑭᓯᐊᓂᓗᑦᑕᐅᖅ ᑭᓇᐅᓃᑦ 
ᐃᔨᕋᖅᑐᐊᕆᔭᕆᐊᖃᙱᒻᒥᔭᑦ.

ᐊᕐᓇᐅᓂᕐᒥᒃ ᐊᖑᑕᐅᓂᕐᒥᒡᓘᓐᓃᑦ 
ᓴᖅᑭᑉᐸᒃᐳᒍᑦ ᐱᐅᓯᑦᑎᒍᑦ, 
ᐊᓐᓄᕌᑦᑎᒍᑦ, ᐅᖃᓪᓚᖕᓂᖅᑎᒍᑦ 
ᖃᓄᕐᓗ ᐅᕙᑦᑎᓐᓂᒃ 
ᓴᖅᑭᔮᖅᑎᒻᒪᖔᑦᑕ. ᖃᓄᑐᐃᓐᓇᖅ 
ᓇᓕᐊᖕᓂᑐᐃᓐᓇᖅ ᑭᓇᐅᓂᕐᓂᒃ 
ᓴᖅᑭᑦᑐᓐᓇᖅᑐᑎᑦ. 

ᓇᓕᐊᖕᓄᑦ ᓵᙵᒋᔭᖃᕐᓂᖅ 
ᐊᔾᔨᒋᙱᓚᐅᒃ ᑭᓇᐅᓂᕐᓂᒃ. ᓇᓕᐊᖕᓄᑦ 
ᓵᙵᒋᔭᖃᕐᓂᖅ ᐃᒃᐱᒍᓱᖕᓂᐅᕗᖅ, 
ᓄᓕᐊᕈᒪᓂᒃᑯᓪᓗ ᓂᕈᐊᕆᔭᖃᕐᓂᐅᕗᖅ 
ᐊᓯᖕᓂᒃ.

ᑭᓇᐅᓂᖅ ᑎᒥᐅᓪᓗ ᑭᓱᑯᑦᑎᖏᑦ 
ᐊᔾᔨᒌᙱᑦᑕᕌᖓᑕ, ᐃᒻᒥᖕᓂᒃ ᑕᐃᕙᒃᑐᑦ 
transgender.

32 33  



ᐃᑲᔪᖅᓱᐃᔪᓐᓇᕐᓂᖅ
ᐃᓚᖏᓐᓄᑦ ᐃᓄᖕᓄᑦ 
ᐊᒃᓱᕈᕐᓇᕈᓐᓇᖅᑐᖅ ᑭᓇᐅᓂᕐᓂᒃ 
ᓴᖅᑭᑦᑕᕆᐊᒃᓴᖅ ᑭᓇᐅᓂᖏᑦ 
ᑎᒥᖏᑦᑕ ᑭᓱᑯᑦᑎᖏᓐᓂᒃ 
ᐊᔾᔨᖃᖅᑎᓐᓇᒋᑦ. ᑕᐃᒪᐃᑉᐸᒃᑐᑦ 
ᐃᓱᒪᔭᕌᖓᒥᒃ ᐱᖃᓐᓇᕆᔭᖏᑦ, ᐃᓚᖏᑦ 
ᓄᓇᓕᖕᒥᐅᓪᓗ ᑭᓇᐅᓂᖏᓐᓂᒃ 
ᐊᖏᕈᑎᖃᕐᓂᐊᖅᑰᔨᙱᑉᐸᑕ. 
ᑭᓯᐊᓂᑦᑕᐅᖅ ᐊᓯᖏᑦ ᐃᓄᐃᑦ 
ᐅᐱᒍᓱᑦᑎᐊᕐᓗᑎᒃ ᑭᓇᐅᓂᕐᒥᓂᒃ 
ᓴᖅᑭᑦᑐᓐᓇᖅᑐᑦ.

ᐃᑲᔪᖅᓱᐃᔪᓐᓇᑦᑎᐊᕆᐊᖃᖅᑐᒍᑦ 
ᐅᖃᐅᔾᔭᐅᒍᑦᑕ ᑭᓇᐅᓂᕐᒥᓂᒃ ᓴᖅᑭᑦᑐᓂᒃ. 
ᑕᒪᓐᓇ ᐃᑲᔪᖅᓱᐃᔪᓐᓇᕐᓂᐅᕗᖅ.

ᐱᖃᓐᓇᕆᔭᑦ ᐅᖃᐅᑎᓗᒍ ᑭᓇᐅᓂᖓ 
ᓈᒻᒪᒋᔭᐃᑦ ᖃᓄᑐᐃᓐᓇᕐᓗ ᐃᓕᖕᓄᑦ 
ᐅᖃᕈᓐᓇᕐᓂᖓᓐᓂᒃ. ᐃᒪᓐᓇ ᑕᒡᕙ 
ᐃᑲᔪᖅᓱᐃᔪᓐᓇᕈᓐᓇᖅᐳᑎᑦ:

1.	 ᐱᖃᓐᓇᕆᔭᑦ ᓈᓚᒡᓗᒍ ᐅᖃᖅᑕᖏᓪᓗ 
ᐃᒃᐱᒋᑦᑎᐊᕐᓗᒋᑦ.

2.	 ᐊᐱᕆᓗᒋᑦ ᖃᓄᖅ ᑕᐃᔭᐅᔪᒪᖕᒪᖔᑕ. 
ᑕᐃᔭᐅᔪᒪᓂᖏᓐᓂᒃ ᑕᐃᓇᓱᒃᐸᒡᓗᒋᑦ. 
ᐃᒪᓐᓇᐅᔪᓐᓇᖅᐳᖅ: 

- ᐱᖃᓐᓇᕆᔭᕕᑦ ᑐᕇᓴᐅᑉ 
ᐅᖃᐅᑎᕚᑎᑦ ᐊᖑᑕᐅᓂᕋᕐᓗᓂ. 
ᑐᕇᓴᓗ ᑕᐃᔭᐅᖃᑦᑕᕈᒪᓪᓗᓂ ᑑᒪᓯᒥᒃ 
“ᐊᖑᑕᐅᓂᕋᖅᑕᐅᖃᑦᑕᕈᒪᓪᓗᓂᓗ.”

- ᐃᓪᓗᐃᑦ ᖃᔮᖅ “ᒪᕐᕉᓂᕋᖅᑕᐅᔪᒪᔪᖅ” 
“ᐊᖑᑕᐅᓂᕋᖅᑕᐅᖏᓪᓗᓂ.” 
ᐅᖃᕋᔭᖅᐳᑎᑦ, “ᖃᔮᖅ 
ᕿᓂᖅᑲᐅᒐᓗᐊᕋᒃᑯ ᑭᓯᐊᓂ 
ᐃᒡᓗᕈᓯᕐᒥᓃᙱᑦᑑᒃ.” 

3.	 ᐊᐱᕆᓗᒋᑦ ᖃᓄᖅ ᐃᑲᔪᖅᓱᖅᑕᐅᔪᒪᖕᒪᖔᑕ. 
ᐃᓄᑑᔪᒪᙱᑐᐃᓐᓇᕆᐊᖃᕐᒪᑕ ᐃᓚᒥᓂᒃ 
ᐱᖃᓐᓇᕆᔭᒥᓂᒡᓗ ᐅᖃᐅᔾᔨᓕᕈᑎᒃ. 

4.	 ᐱᖃᓐᓇᕆᔭᕕᑦ ᐅᖃᖅᑕᖏᑦ ᐊᓯᖕᓄᑦ 
ᐅᖃᐅᓯᕆᑦᑕᐃᓕᓗᒋᑦ ᐅᖃᖁᔨᓯᒪᙱᑉᐸᑦ. 
ᓴᒡᓗᓂᐅᙱᓚᖅ ᓴᖅᑭᓯᒪᙱᓐᓂᖅ 
ᐅᖃᖅᓯᒪᙱᓐᓂᕐᓗ. 

1

2

3

4

5.	 ᓱᖁᑕᐅᙱᓚᖅ ᐊᐱᖅᓱᕆᐊᒃᓴᖅ 
ᑐᑭᓯᙱᑕᕐᓂᒃ. ᑭᓯᐊᓂ ᐃᖅᑲᐅᒪᓗᑎᑦ 
ᐃᓚᖏᑦ ᐊᐱᖅᑯᑎᑦ ᑭᐅᔭᐅᒡᒐᕈᓐᓇᕐᒪᑕ 
ᐱᓗᐊᖅᑐᒥᒃ ᓱᓕ ᐃᒻᒥᓂᒃ 
ᓴᖅᑭᑦᑐᒪᙱᑲᓚᐅᖅᐸᑕ. ᑭᒡᒍᑎᒃᓴᓂᒡᓗ 
ᓱᓕ ᓇᓗᑐᐃᓐᓇᕆᐊᖃᖅᖢᑎᒃ. 

5 6.	 ᐅᖃᐅᓯᕐᓂᒃ ᐋᓐᓂᕐᓇᕋᔭᖅᑐᓂᒃ 
ᐊᑐᖅᑕᐃᓕᒪᒋᐊᕐᓗᑎᑦ. 
ᐱᔮᖅᑯᒥᐅᙱᑦᑐᖅ ᐋᓐᓂᕐᓇᖅᑐᓂᒃ 
ᐅᖃᑐᐃᓐᓇᕆᐊᖃᕋᕕᑦ, ᓲᕐᓗ 
“ᐊᖑᑕᐅᖃᑎᑐᖅᑎᑎᑐᑦ” ᐅᖃᕋᔭᕐᓂᕈᖕᓂ 
ᑎᔅᓯᒋᔭᕐᓄᑦ ᐱᐅᒋᙱᑕᕐᓄᓪᓘᓐᓃᑦ. 
ᑕᒪᓐᓇ ᐊᖑᑕᐅᖃᑎᖃᖅᑐᖅᐸᒃᑐᓄᑦ 
ᐃᒻᒥᓂᒃ ᐱᐅᙱᓐᓇᓱᒋᓕᕈᓐᓇᕐᒪᑕ. 

6

ᑐᑭᓯᒋᐊᒃᑲᓐᓂᕈᒪᒍᕕᑦ ᐃᑲᔪᖅᑕᐅᔪᒪᒍᕕᓪᓘᓐᓃᑦ, 
ᐅᑯᓄᖓ ᐅᖄᓚᔪᓐᓇᖅᑐᑎᑦ:

OO ᓄᓇᕗᑦ ᑲᒪᑦᓯᐊᖅᑐᑦ: 1-867-979-3333
OO ᓄᑕᖅᑲᓄᑦ ᐅᖄᓚᒡᕕᒃ: 1-800-668-6888
OO LGBT ᒪᒃᑯᒃᑐᓄᑦ: ᐅᖄᓚᓗᑎᑦ  
1-800-268-9688 ᐅᖄᓚᐅᑎᕋᓛᒃᑯᑦ 
ᑎᑎᕋᕐᓗᑎᑦ 1-647-694-4275. 

ᑐᑭᓯᒋᐊᒃᑲᓐᓂᕈᒪᒍᕕᑦ  

LGBTQ+ ᐅᖃᐅᓯᖅᑕᖏᓐᓂᒃ,  

ᖃᐅᔨᒋᐊᕐᓗᒍ ᖃᕋᓴᐅᔭᒃᑯᑦ:
 

www.irespectmyself.ca

ᒫ ᒫᑎᐅᓯ ᓄᕿᙵ ᐃᓅᓪᓗᓂ 
ᓴᓇᙳᐊᖅᑎ. ᖃᐅᔨᒪᔭᐅᑦᓯᐊᖅᑐᖅ 
ᐱᐅᓴᐅᑎᓕᐊᕆᖃᑦᑕᖅᑕᖏᓐᓄᑦ, 

ᓲᕐᓗ ᓯᐅᒻᒥᐅᑕᐃᑦ ᑕᓕᐊᑦ ᐅᔭᒦᓪᓗ. 
ᐱᕈᖅᓴᓚᐅᖅᑐᖅ ᕿᑭᖅᑕᕐᔪᐊᕐᒥ ᒫᓐᓇᓕ 
ᓄᓇᖃᓕᖅᑐᖅ ᐃᖃᓗᓐᓂ.

ᒫᑎᐅᓯ ᓴᓇᐃᓐᓇᓚᐅᙱᑦᑐᖅ 
ᐱᐅᓴᐅᑎᓂᒃ. ᐃᓕᓴᐃᔨᑦᓴᐅᓚᐅᖅᑐᖅ 
ᐊᑯᓂ. ᓄᓇᕗᑦ ᓯᓚᑦᑐᓴᕐᕕᖓᓂ 
ᐃᓕᓐᓂᐊᖃᑕᐅᒍᒪᓯᓚᐅᖅᑐᖅ 
ᐱᐅᓴᐅᑎᓕᐅᕐᓂᕐᒥᒃ, ᐱᐅᑦᓴᓚᐅᕋᒥ 
ᑕᑯᔭᒥᓂᒃ ᐱᐅᓴᐅᑎᓕᐊᖑᓯᒪᔪᕐᓂᒃ 
ᓂᐅᕕᐊᑦᓴᖃᖅᑐᖃᖅᑎᓪᓗᒍ 
ᖁᕕᐊᓱᕝᕕᐅᙱᓐᓂᖓᓂ ᐃᖃᓗᓐᓂ. 

ᐊᕐᕌᒍᐃᑦ ᐊᒥᓲᙱᑦᑐᑦ ᐊᓂᒍᖅᑎᓪᓗᒋᑦ, 
ᐃᓕᓐᓂᐊᑎᑦᓯᖃᑕᐅᓯᓚᐅᖅᑐᖅ 
ᓯᓚᑦᑐᓴᕐᕕᒻᒥ ᑕᒪᑐᒥᖓ. ᓴᓇᔨᕈᓚᐅᖅᑐᖅ 
ᐱᐅᓴᐅᑎᓂᒃ ᐃᖅᑲᓇᐃᔮᑐᐊᕆᓕᖅᓱᒍ.

ᐃᓪᓗᒥᒃ ᒪᕐᕉᓐᓂᒃ ᐃᓪᓗᕈᓯᓕᒻᒥᒃ 
ᓴᓐᓇᕕᒃᑖᓚᐅᖅᑐᖅ, ᐋᖅᑭᒋᐊᖅᓱᒍ. ᒫᓐᓇᐅᔪᖅ 
ᓴᓇᙳᐊᖅᑎᐅᖃᑎᖏᓐᓂᒃ ᑐᙵᓱᒃᑎᑦᓯᓲᖅ 
ᓴᓇᙳᐊᖅᑎᑦᓯᑦᓱᓂ ᓴᓐᓇᕕᒻᒥᓂ. 
ᐱᐅᓴᐅᑎᓕᐅᕆᐅᖅᓴᔪᓂᒃ ᐃᓕᓐᓂᐊᖅᑐᓂᒃ 
ᓴᓇᖃᑎᖃᖃᑦᑕᕐᒥᔪᖅ.

“ᖃᐅᔨᓚᐅᖅᑐᖓ 
ᓴᓐᓇᕕᖁᑎᓐᓅᕈᒪᑐᐃᓐᓇᓕᖅᓱᖓ 
ᓴᓇᒋᐊᖅᑐᕈᒪᓪᓗᖓ,” ᐅᖃᖅᐳᖅ 
ᒫᑎᐅᓯ. “ᓴᓇᙳᐊᖅᑎᐅᓂᖅ 
ᐃᖅᑲᓇᐃᔮᑦᓯᐊᕙᑦᑖᕆᓯᒪᔭᕋ.”

ᒫᑎᐅᓯ ᐃᓱᒪᑖᓲᖅ ᐱᐅᓴᐅᑎᓕᐊᑦᓴᕐᓂᒃ 
ᐃᓕᖅᑯᓯᕐᒥᓂᒃ (ᐃᓄᓐᓂᒃ). ᑕᐃᑦᓱᒪᓂ ᐃᓄᐃᑦ 
ᐃᖏᕐᕋᕙᓚᐅᖅᑐᑦ ᓄᓇᒥ, ᐱᑖᕆᐊᖃᖅᐸᑦᓱᑎᒃ 
ᐴᖅᑲᕋᓐᓂᕐᓗᑎᒃ ᐊᐅᓚᒋᐊᑭᓪᓗᑎᓪᓗ. ᒫᑎᐅᓯ 
ᓴᓇᖃᑦᑕᓯᓚᐅᖅᑐᖅ ᒥᑭᔪᓂᒃ ᐱᐅᓴᐅᑎᓂᒃ, 
ᓲᕐᓗ ᓯᐅᒻᒥᐅᑕᐃᑦ ᓇᒡᒍᐊᕐᒥᓂᓪᓗ.

ᒫᑎᐅᓯ ᐱᐅᓴᐅᑎᓕᐅᓲᖅ 
ᖃᓄᐃᑦᑐᑐᐃᓐᓇᕐᓂᒃ, ᓲᕐᓗ ᓴᕕᕋᔭᓐᓂᒃ, 
ᑑᒑᕐᓂᒃ ᐊᒻᒪᓗ ᓴᐅᓂᕐᓂᒃ. ᒫᑎᐅᓯᒎᖅ 
ᖁᕕᐊᒋᔭᓕᒃ ᓴᕕᕋᔭᕐᓂᒃ ᓴᓇᓪᓗᓂ, 
ᐊᐅᓪᓚᖅᑎᒐᑦᓴᐅᒻᒪᑕ ᓇᒧᑐᐃᓐᓇᖅ 
ᓄᓇᕐᔪᐊᕐᒥ. ᑑᒑᕐᓂᒃ ᓴᓇᒪᔪᑦ ᓄᓇᓕᕐᔪᐊᑦ 
ᐃᓚᖏᓐᓂ ᓂᐅᕕᐊᑦᓴᐅᒍᓐᓇᖏᑦᑐᑦ.

“ᓴᕕᕋᔭᐃᑦ ᐱᓇᐃᓗᑕᖃᙱᑦᑐᑦ,” ᐅᖃᖅᐳᖅ 
ᒫᑎᐅᓯ. “ᐅᖃᓕᒪᖃᑎᑖᕈᓐᓇᖅᑐᑎᑦ 
ᑭᓇᑐᐃᓐᓇᑦᓯᐊᕐᒥᒃ ᓄᓇᕐᔪᐊᕐᒥᐅᒥᑦ 
ᓴᕕᕋᔭᐅᑉ ᒥᒃᓵᓄᑦ.”

ᒫᑎᐅᓯ ᓴᓇᓲᖑᒻᒥᔪᖅ ᐱᐅᓴᐅᑎᓂᒃ 
ᓴᕕᕋᔭᒻᒥᒃ ᐱᔭᕆᐊᑭᓐᓂᖅᓴᐅᓂᖓᓄᑦ 
ᐊᓯᖏᑕ ᓴᓂᐊᓂ. ᓴᓇᒍᓐᓇᖅᑕᖏᑦ 
ᓂᐅᕕᐅᑎᒋᓗᒋᓪᓗ ᐊᒥᓲᓈᕐᓗᒋᑦ, 
ᑮᓇᐅᔭᓕᐅᕈᑎᒋᑦᓯᐊᕐᓗᓂᒋᑦ 
ᒪᑭᒪᖁᓪᓗᒍ ᓇᒻᒥᓂᖁᑎᒋᔭᖓ. 
ᑮᓇᐅᔭᓕᐊᓂᒃ ᐊᑭᓖᒍᑎᒋᓲᖏᑦ 
ᓴᓇᕕᖓᑕ ᐊᑭᓕᖅᓲᑎᖏᓐᓄᑦ, ᐊᒻᒪᓗ 
ᐊᖏᓂᖅᓴᓂᒃ ᐱᐅᓴᐅᑎᓕᐅᕈᑎᒋᓪᓗᓂᒋᑦ 
ᓴᓇᙳᐊᒐᕐᓂᓪᓗ. ᕿᓃᓐᓇᖅᑐᖅ ᖃᓄᖅ 
ᓇᒻᒥᓂᖁᑎᖓ ᐱᕈᒃᑲᓐᓂᕈᓐᓇᕐᒪᖔᑦ. 

ᒫᑎᐅᓯ ᓴᓇᖃᑕᐅᓚᐅᖅᓯᒪᔪᖅ 
ᒪᓕᒐᓕᐅᕐᕕᐅᑉ 
ᐃᖅᓱᒐᖓᓂᒃ ᓄᓇᕗᑦ 
ᒐᕙᒪᒃᑯᑦ ᐱᒋᐊᖅᑎᓪᓗᒋᑦ. 
ᑖᓐᓇ ᐃᖅᓱᒐᖅ 
ᕿᔪᑯᑖᒃ ᐊᑐᖅᑕᐅᓲᖅ 
ᓇᓪᓕᐅᓂᖅᓯᐅᖅᑐᓄᑦ. 
ᓄᓇᕗᑦ ᐃᖅᓱᒐᖓ ᓴᓇᓯᒪᔪᖅ 
ᐊᓪᓚᙳᐊᑉ ᑑᒑᖓᓂᒃ, 
ᓴᕕᕋᔭᒻᒥᒃ, ᐊᔾᔨᒌᙱᑦᑐᓂᓪᓗ 
ᐊᓕᒍᑦᓯᐊᕙᖕᓂᒃ 
ᐅᔭᕋᕐᓂᐊᕋᒃᓴᕐᓂᓪᓗ ᓄᓇᕘᒥ. 

ᒫᑎᐅᓯ  
ᓄᕿᙵ, 
ᐱᐅᓴᐅᑎᓕᐅᖅᑎ 
ᓴᓇᙳᐊᖅᑎ

ᒫᑎᐅᓯ ᐅᖃᖅᑐᖅ ᖁᕕᐊᒋᔭᖃᕋᒥᒎᖅ ᓄᑖᕐᓂᒃ 
ᐆᒃᑐᕋᕐᓗᓂ. ᐃᓛᒎᖅ ᐃᓄᒃᑎᑐᑦ ᑕᐃᒎᓯᖃᖅᑐᖅ 
ᑖᓐᓇ. ᖃᓄᖅᑑᕐᓂᖅ ᑐᑭᖃᖅᐳᖅ ᐊᔾᔨᒌᙱᑦᑐᕐᓂᒃ 
ᐆᒃᑐᕋᕐᓂᖅ ᐊᔪᕈᓐᓃᕐᓂᐊᕋᒥ. ᐃᓄᐃᑦ 
ᐃᓕᖅᑯᓯᖏᑕ ᑐᙵᕕᖓᑕ ᐃᓚᒋᔭᖓ ᑖᓐᓇ.

“ᓴᓇᙳᐊᖅᑎᐅᒍᓐᓇᕈᕕᑦ, 
ᓱᒻᒪᑦ ᑲᔪᓯᒐᔭᙱᓪᓚᑎᑦ?” 
ᐅᖃᖅᐳᖅ ᒫᑎᐅᓯ. “ᐱᔭᕆᐊᑐᔪᖅ. 
ᖃᓄᐃᓕᐅᕐᓂᐊᓕᕐᒪᖔᖅᐱᑦ 
ᐃᓱᒪᑦᓴᖅᓯᐅᕐᓂᐅᔪᖅ. 

ᑎᑭᐅᑎᓚᐅᖅᓯᒪᔾᔮᕙᓪᓚᐃᙱᑦᑐᖓ 
ᐊᑐᕈᒪᔭᕐᓄᑦ, ᓴᓇᒍᒪᔭᕐᓄᓪᓗ. 
ᐃᓕᑉᐸᓕᐊᖏᓐᓇᕋᒪ.” 

2017−ᒥ ᒫᑎᐅᓯ ᐃᓚᒋᔭᐅᓚᐅᖅᑐᖅ ᑲᓇᑕᒥ 
ᖁᑦᓯᓂᖅᐹᖅ ᐃᓕᓴᕆᔭᐅᔾᔪᑎᑖᖅᑐᓄᑦ ᑯᐃᓐ, 
ᐃᓕᓴᕆᔭᐅᒻᒥᑎᓪᓗᒍ ᑖᓐᔭ ᑕᒑᖅ.

ᓇᒻᒥᓂᓕᒻᒥᒃ  
ᑕᑯᓇᓐᓂᖅ

ᐊᐱᖅᑯᑎ ᑭᐅᔾᔪᑎᖕᒐ

ᐅᖃᐅᔾᔨᒋᐊᕐᕕᒃ

ᐊᖓᔪᖅᑳᕐᒪ ᐊᑲᐃᓪᓕᐅᕈᑎᖏᑦ 
ᑲᒪᒋᔭᕆᐊᖃᖅᐸᒃᑲ? 
ᑎᑎᕋᖅᑐᖅ ᕋᐃᑦᓱ ᒪᐃᑯ

ᐊᑖᑕᒐ ᐃᒥᖅᐸᒃᑐᖅ, 
ᐊᖓᔪᖅᑳᒃᑲᒃ 
ᐊᐃᕙᐃᓐᓇᐅᔭᖅᑑᒃ.  
ᐃᓛᓐᓂᒃᑯᑦ 
ᐱᒃᑲᖅᑎᑦᑎᖅᑰᔨᕙᒃᑐᖓ 
ᐊᖓᔪᖅᑳᒃᑲᒃ ᓄᒫᓱᖕᓂᖏᖕᓄᒃ. 
ᓄᒫᓱᖕᒥᔪᖓ ᑲᑉᐱᐊᓱᒃᐸᒃᖢᖓᓗ 
ᐊᖏᕐᕋᖅᓯᒪᔭᕆᐊᒃᓴᖅ. 
ᐊᖓᔪᖅᑳᓐᓄᑦ 
ᐃᑲᔪᖅᑕᐅᔪᓐᓇᙱᒃᑯᒪᑦ ᑭᐊᑉ 
ᐃᑲᔪᕐᓂᐊᖅᐹᖓ?

ᐃᓚᖃᕐᓂᖅ ᐃᒥᐊᓗᓗᐊᖅᐸᒃᑐᓂᒃ 
ᐊᐃᕙᕙᒃᑐᓂᒃ ᑕᖃᓇᕈᓐᓇᖅᑐᖅ. 
ᑭᓯᐊᓂ ᐃᓄᑑᙱᓚᑎᑦ. 
ᐊᑖᑕᒐ ᐃᒻᒥᓃᖅᑎᓪᓗᒍ 13-
ᓂᒃ ᐅᑭᐅᖃᓚᐅᖅᑐᖓ. 
ᑲᑕᖓᓗᓕᓚᐅᖅᑐᖓ 
ᐃᓄᑑᖅᑰᔨᓗᐊᒧᓪᓗ 
ᐃᓅᔪᒪᔪᓐᓃᖅᖢᖓ. ᐊᓈᓇᒐ 
ᐃᒥᐊᓗᒃᑎᐅᓗᐊᓚᐅᖅᑐᖅ 
ᐱᕈᖅᓴᓂᓐᓂ. 
ᑲᒪᒋᔭᕆᐊᖃᖅᑰᔨᕙᓚᐅᖅᑕᕋ. 
ᐃᓱᒪᓪᓗᖓ ᖃᓄᐃᒻᒪᑦ ᐊᓈᓇᒐ 
ᐃᒥᓗᐊᖅᐸᒃᐸ? ᖃᓄᐃᒻᒪᑦ ᐃᓚᒃᑲᓗ 
ᓱᕋᒃᓯᒪᓗᐊᖅᐱᑕ? ᐅᕙᓐᓂᒃ 
ᐱᒃᑲᖅᑎᑉᐸᓚᐅᖅᑐᖓ. ᐃᖅᑲᐅᒪᕗᖓ 
ᑲᙳᓇᖅᐸᓚᐅᕐᓂᖓ ᐊᓈᓇᒐ 
ᐋᖓᔮᖏᓐᓇᐅᔭᓚᐅᕐᒪᑦ.

ᐃᓛᓐᓂᒃᑯᑦ ᑎᒍᐊᙳᐊᕆᔭᐅᕙᓚᐅᖅᑐᖓ. 
ᐅᒃᐱᕆᔭᖃᕆᐊᒃᓴᖅ ᐊᔪᕐᓇᓚᐅᖅᑐᖅ.

ᖁᒡᕙᓯᓐᓂᓕᒃ 12-ᒦᓕᖅᖢᖓ 
ᐃᓕᓴᐃᔨᒪ ᐃᓕᓐᓂᐊᖅᑎᓚᐅᖅᑖᑎᒍᑦ 
ᐃᓄᐃᑦ ᐊᑐᖅᓯᒪᔭᖏᓐᓂᒃ 
ᓄᓇᕗᒻᒥ. ᐃᓕᓐᓂᐊᓚᐅᖅᑐᒍᑦ 
ᐃᓕᓐᓂᐊᕆᐊᖅᑎᑕᐅᔭᕆᐊᖃᖅᐸᓚᐅᖅᓯᒪᔪᓂᒃ. 
ᐃᓄᐃᑦ ᐊᒃᓱᕈᕐᓇᖅᑐᒃᑰᕐᔪᐊᖅᓯᒪᒻᒪᑕ 
ᑕᐃᒪᙵᑦ ᐊᑖᑕᑦᑎᐊᕋ ᓄᓇᒥ 
ᐱᕈᓚᐅᖅᑎᓪᓗᒍ ᐊᒻᒪᓗ ᐊᓈᓇᒐ 
ᓄᓇᓕᖕᒥᐅᑕᐅᓕᓚᐅᖅᑎᓪᓗᒍ 
ᐃᓕᓐᓂᐊᕆᐊᕆᐊᖃᖅᐸᓕᖅᖢᓂᓗ. 
ᐃᓄᐃᑦ ᐊᒃᓱᕈᕐᓇᖅᑐᐊᓗᒃᑰᖅᓯᒪᔪᑦ. 
ᐃᓅᓯᕆᓕᖅᑕᕗᑦ ᐊᔾᔨᒋᙱᒻᒪᕆᓕᖅᑕᖓ 
ᐅᑭᐅᑦ 70 ᐊᓂᒍᖅᓯᒪᓕᖅᑎᓪᓗᒋᑦ. 
ᐃᒻᒪᑦᑎᐊᑐᐃᓐᓇᕈᓘᒐᓗᐊᖅ.

ᑕᒪᒃᑯᐊ ᐃᓕᓐᓂᐊᖅᖢᒋᑦ ᐅᐃᑦᑕᑑᓕᓚᐅᖅᑐᖓ. 
ᑐᑭᓯᒐᓛᓕᖅᖢᖓᓗ ᖃᓄᐃᒻᒪᑦ ᐊᒥᓱᑦ 
ᐃᓄᐃᑦ ᐃᒥᖅᐸᖕᒪᖔᑕ ᐊᐃᕙᕙᖕᒪᖔᑕᓗ. 
ᐊᒥᓱᑦ ᐃᓗᒥᒍᑦ ᐋᓐᓂᐊᖅᑐᑦ ᓯᕗᓕᕐᒥᓂ 
ᐱᐅᙱᒃᑐᓂᒃ ᐊᑐᖃᑦᑕᖅᓯᒪᓂᕐᒥᓂᒃ. 
ᑕᐃᑲᓃᓚᐅᙱᒃᑲᓗᐊᕋᒪ ᑕᒪᒃᑯᐊ 
ᐊᑐᖅᑕᐅᓕᖅᑎᓪᓗᒋᑦ, ᐃᓗᒃᑯᑦᑕᐅᖅ 
ᐋᓐᓂᐊᕈᑎᒋᔪᓐᓇᕐᒥᔭᒃᑲᑦ. ᑕᒪᓐᓇ 
ᑕᐃᔭᐅᔪᖅ ᑭᖑᕚᕇᖕᓄᑦ ᐊᒃᓱᕈᕐᓇᐅᑎᑦ. 
ᐊᐱᖅᓱᖃᑦᑕᓕᓚᐅᖅᑐᖓ. ᑭᖑᓂᐊᒍᓪᓗ 
ᐅᕙᓐᓂᒃ ᐱᒃᑲᖅᑎᑦᑐᓐᓃᖅᖢᖓ ᐊᓈᓇᒪ 
ᐃᒥᖃᑦᑕᕐᓂᖓᓄᑦ.

ᑭᖑᕚᕇᖕᓄᑦ ᐊᒃᓱᕈᕐᓇᐅᑎᑦ 
ᓄᒫᓇᖅᑐᖅ, ᐋᓐᓂᐊᕐᓇᖅᑐᖅ ᐃᓱᒪᒧᓪᓗ 
ᐊᑲᐃᓪᓕᐅᕈᑕᐅᓕᕈᓐᓇᖅᑐᑦ ᐃᓄᒃ 
ᐊᒃᓱᕈᕐᓇᖅᑐᒥᒃ ᐊᑐᖅᑐᕕᓂᐅᓗᓂ 
ᕿᑐᕐᖓᒥᓄᑦ ᐃᓚᒥᓄᓪᓗ 
ᐊᒃᓱᕈᖅᑎᑦᑎᓕᕈᓐᓇᕐᓂᖓᓄᑦ  
(ᑭᖑᕚᓄᑦ ᑎᑭᓪᓗᒍ).

ᐊᒃᓱᕈᕐᓇᐅᑎᒃᑲ ᐊᔾᔨᒋᙱᑕᖓᒍᑦ 
ᓵᙵᓕᓚᐅᖅᐸᒃᑲ, ᓄᓇᖅᑲᑎᒃᑲ 
ᐅᖃᕐᕕᒋᓪᓗᒋᑦ. ᑕᐃᒪᓐᓇ 
ᐃᓄᑑᙱᓐᓂᖅᓴᐅᖅᑰᔨᓕᖅᖢᖓ. 
ᑕᐃᒪᐃᑦᑐᓐᓇᕐᒥᔪᑎᑦ. ᐃᓚᐅᖃᑕᐅᕙᒡᓗᑎᑦ 
ᐃᓕᓐᓂᐊᕐᕕᖕᒥ ᐱᙳᐊᓗᒃᑐᓂᒃ, ᐅᒡᕙᓘᓐᓃᑦ 
ᖁᕕᐊᒋᔭᕐᓂᒃ ᐊᑐᖅᐸᒡᓗᑎᑦ ᓲᕐᓗ 
ᑲᑕᔾᔭᕐᓂᖅ ᐅᓇᑕᖅᑐᒃᓴᙳᐊᖑᓂᕐᓘᓐᓃᑦ. 
ᐃᓕᓐᓂᐊᕌᓂᒃᑳᖓᕕᑦ 
ᐃᖅᑲᓇᐃᔭᕆᐊᖅᐸᒡᓗᑎᑦ ᐅᒡᕙᓘᓐᓃᑦ 
ᐱᖃᓐᓇᕆᔭᑎᑦ ᐱᖃᑎᒋᕙᒡᓗᒋᑦ.

ᐅᕙᒍᑦ

ᑲᑕᓗᖓᔫᔮᕈᕕᑦ 
ᐅᖃᕐᕕᒃᓴᖃᖅᑰᔨᙱᓪᓗᑎᓪᓗ, ᐅᑯᓄᖓ 
ᐅᖃᓗᒍᓐᓇᖅᑐᑎᑦ: 

OO ᓄᑕᖅᑲᓄᑦ ᐅᖃᓗᒡᕕᒃ 
1-800-668-6868

OO ᐃᓱᒪᓕᕆᔨᑦ ᐅᖃᓗᒡᕕᒃ   
1-888-893-8333

OO ᐃᒻᒥᓃᖅᑕᐃᓕᑎᑦᑎᓂᕐᒧᑦ 
ᐅᖃᓗᒡᕕᒃ   
1-800-448-3000

OO ᓄᓇᕗᑦ ᑲᒪᑦᓯᐊᖅᑐᑦ  
1-800-265-3333  
ᐃᓄᒃᑐᑦ ᐅᖃᓪᓚᒍᓐᓇᖅᐸᒃᑐᑦ 7-ᒥᑦ 12-ᒧᑦ 
ᐅᓐᓄᒃᑯᑦ ᐅᕙᓂ 867-979-3333.

ᕋᐃᑦᓱ ᒫᒃ ᒪᒃᑯᒃᑑᓪᓗᓂ ᐃᓅᔪᖅ. 
ᐃᓅᓚᐅᖅᓯᒪᔪᖅ ᐱᕈᖅᓴᖅᖢᓂᓗ 
ᐃᖃᓗᖕᓂ. ᕋᐃᑦᓱ ᒫᓐᓇ 
ᐊᐅᓚᑦᑎᔨᐅᔪᖅ ᐃᓅᓯᕐᒥ ᐃᓵᒃᓯᒪᒋᑦ 
ᐃᓅᓯᕐᒥ ᑲᑐᔾᔨᖃᑎᒌᓂᒃ ᐊᒻᒪᓗ 
ᐃᖅᑲᓇᐃᔭᑲᐃᓐᓇᖅᐸᖕᒥᔪᖅ 
ᒪᒃᑯᒃᑐᓄᑦ ᓯᕗᓕᖅᑎᐅᓪᓗᓂ 
ᒪᒃᑯᒃᑐᒃᑯᕕᖕᒥ.

ᐊᖏᕐᕋᔅᓯᓐᓂ ᐋᓐᓂᖅᓯᔪᖃᖅᐸᑦ 
ᐅᒡᕙᓘᓐᓃᑦ ᑭᓇᑐᐃᓐᓇᖅ 
ᐊᑦᑕᕐᓇᖅᑐᒦᑉᐸᑦ ᐅᑕᖅᑭᙱᓪᓗᑎᑦ. 
ᐸᓖᓯᒃᑯᓐᓄᑦ ᐅᖄᓚᓗᑎᑦ. ᐊᔪᕐᓇᙱᑉᐸᑦ 
ᐊᑦᑕᕐᓇᙱᑦᑐᒧᙵᐅᓗᑎᑦ 
ᓲᕐᓗ ᐱᖃᓐᓇᕆᔭᕕᑦ 
ᐃᓚᕕᓪᓘᓐᓃᑦ ᐊᖏᕐᕋᖓᓄᑦ. 
ᐊᑦᑕᕐᓇᙱᑦᑐᒦᑦᑕᕆᐊᖃᕐᓃᑦ 
ᐱᒻᒪᕆᐅᔪᖅ!

ᐃᓐᓇᕐᓂᒃ ᐅᖃᖃᑎᖃᕈᓐᓇᖅᓯᓚᐅᖅᑐᖓ, 
ᓲᕐᓗ ᐃᓕᓴᐃᔨᓂᒃ ᐅᒡᕙᓘᓐᓃᑦ ᐱᖃᓐᓇᕆᔭᒪ 
ᐊᖓᔪᖅᑳᖏᓐᓂᒃ. ᐃᓐᓇᕐᓂᒃ ᐅᖃᖃᑎᖃᕐᓂᖅ 
ᐃᑲᔫᑎᖃᕈᓐᓇᕐᒥᔪᖅ ᐃᓕᖕᓄᑦ. ᓄᒫᓱᒃᑯᕕᑦ 
ᑲᑕᓗᖓᒍᕕᓪᓘᓐᓃᑦ ᓄᓇᔅᓯᓐᓂ 
ᐋᓐᓂᐊᕐᕕᓕᐊᕐᓗᑎᑦ. ᑲᑕᓗᖓᕐᔪᐊᖅᑎᓪᓗᖓ, 
ᐃᓱᒪᓕᕆᔨ ᐅᖃᐅᑎᓚᐅᖅᓯᒪᔭᕋ. 
ᐃᑲᔪᕐᔪᐊᓚᐅᖅᓯᒪᔪᖅ. ᐅᖄᓚᓚᐅᖅᓯᒪᖕᒥᔪᖓ 
ᓄᑕᖅᑲᓄᑦ ᐅᖃᓗᒡᕕᖕᒥᒃ - 
ᑕᒪᓐᓇ ᐃᑲᔫᑎᖃᕐᔪᐊᓚᐅᖅᓯᒪᔪᖅ 
ᐃᓄᑑᖅᑰᔨᑎᓪᓗᖓ. ᓄᑕᖅᑲᓄᑦ ᐅᖃᓗᒡᕕᒃ 
ᐃᓕᖕᓄᑦ ᐊᑐᐃᓐᓇᐅᕗᖅ. 

ᑎᔅᓯᓇᖅᑐᒥᒃ ᑎᑎᕋᕆᑦ ᓄᑕᕋᐅᑉ 
ᖃᓄᐃᓕᐅᕐᓂᕆᔭᖕᒐᓂ, ᐱᖃᑎᖕᓄᑦ 

ᐅᖃᐅᓯᕆᒍᒃ!ᑎᑎᕋᐅᓯᕆᒍᒃ  
ᐅᓇ!

ᐸᕐᓇᒃᑑᒃ  
ᐅᒥᐊᖅᑐᕐᓂᐊᕋᒥᒃ

ᖃᓄᖅ ᓯᓚᐅᑉ 
ᐊᓯᔾᔨᖅᐸᓪᓕᐊᓂᖓ 
ᓄᓇᕐᔪᐊᑦᑎᓐᓂᒃ 
ᐊᒃᑐᐃᓯᒪᕙ?

ᐃᖃᓗᓕᕆᔨᒃᑯᓐᓂ 
ᐃᖅᑲᓇᐃᔮᑦ 

ᓄᓇᕗᒻᒥ
ᖃᕆᓴᐅᔭᒃᑯᑦ 
ᖃᓄᖓᓴᕐᓂᖅ

